
CHHEQAMANTAPUNI  KACHARICHISQAS 

JUCHA 

Juchaj pagonqa wañuymin; Diospaj regalonri wiñay kausay Cristo Jesus 

Señorninchejpi (Ro. 6:23) 

Imanintaj Diospaj palabran juchamanta parlajtinri? Tukuy runakuna juchaspas 

kanku ninchu. 

Ichapis yuyanki: nuqaqa mana waqkunajina ancha juchasapachu kani nispa,  

imarayku tukuy runakuna juchasapas kanku nisunmanri?  

Juchamanta parlajtinchejqa imaymana tapukuykuna tiyan, ichapis qanpis 

tapukunki manaqa qantapis tapusunkuchá juchamantaqa, jina kajtinqa Diospaj 

palabrallancha kay tapukuykunamanqa  kutichiwasunman.  

Dioslla kay pachata cielotawan ruwarqa, chayraykutaj Paylla tukuy atiyniyuj 

kamachina runakunaj munaynin patapeqa.  

Cheqan kayninta1, cheqamanta santo kaynintawanqa2, Diosqa palabrampi 

sut’inchawanchej, palabrampi  nin: “Profetaspa sut’inchasqankuqa mana jayk’ajpis 

runaj munayninmantachu jamurqa, manachayqa, Espiritu Santumin Diosmanta 

chay imasta parlarqa runasnijta” (2da Pedro 1:21). 

Kay pachata cielotawan qhawarispaqa, tukuy runakuna yachanku uj k’ata mana 

rikukuj tukuy atiyniyuj Dios kasqanta, jinataj ruwasqasninta qhawarispaqa uj Dios 

wiñay atiyniyuj kasqanta yachallankutaj, jina kajtimpis tata Diospaj palabran nin: 

 
1 Cheqan kaynin: Su santa voluntad 
2 Cheqamanta santo kaynin: su santidad 



4 
 

“Ajinata Diosta rejsishaspa, mana Diosta jinachu payta jatuncharqanku, manataj 

graciastapis qorqankuchu. Astawanqa qhasi manakaj yuyayninkupi 

jatunchakurqanku, wampu sonqonkupis astawan laqhayaykurqa” (Ro. 1:20-21). 

Leypa ruwayninta3, Diospa cheqan kaynintawanqa, Dios kikin tukuy runakunaj 

sonqonpi  qhelqerqa, chayrayku Diospaj contrampi manaqa cheqan kaynimpa 

contranpi  juchallikujtinkuqa kikin soqonku paykunataqa ch’ataykun4 (Ro. 2:15). 

Cheqamantapunichus yachayta munanki imatapunichus juchata jina Tata Dios 

qhawasasqanta chayqa, Tata Diospaj qelqanman rinayki tiyan, profetasnejta 

apóstolesnejta Tata Dios kikin juchamanta sut’inchasqanrayku, mauk’a chaymanta 

mosoj testamento imaqa, juchamanta, k’acha yanapayninmanta, salvacionmanta, 

chinkay ñanmanta, cielomanta, nina larwaymantawan ch’uyitata sut’inchasan. 

Jina kajtimpis kayta allinta yachanayki tiyan, pillapis yuyaynillanwan 

munaynillanwan Diospaj palabranta uqhunchariyta5 munanqa chayqa, Diospaj 

palabranqa paykunapajqa wisk’asqa. 

Chantapis Diospaj Santo Espiritullan sonqoykipi  sut’inchasunan tiyan imatachus 

Tata Diospaj palabran juchasniykimanta nisasqantaqa, Jesucristollapi salvación 

kasqanmantawanqa. 

Chayrayku mañakunayki tiyan, Tata Diospaj Palabranta ñawisajtiyki, uyarisajtiyki 

Diospaj Santo Espiritullan pusarisunanta  yachanaykipaj tukuy cheqa kajta. 

Jina kajtin, ima nintaj Diospaj palabran qanmanta juchaykimantawanri? 

 
3 Leypa ruwaynin: La ley de Dios 
4 Ch’ataykun: Acusar 
5 Uqhunchariy: Profundisar 

Ñawpaj kaj, Diospaj palabranpi nin: kay pachapi juchayujña paqarikusqaykita 

(Salmo 51:5). 

Juchaqa, tukuy imapi Diospaj cheqan kaynimpa contranpi juchallikuy. Mana 

kasukuj sonqo kay, sajra sonqo kay, kikin ñanninchista jap’iriyta munay, kay 

juchatataj tatasniykimanta herenciata jina jap’ikurqanki. (Jn. 3:6). 

Iskay kaj, Diosqaj palabranqa nin chay juchata tatasniykimanta herenciata jina 

jap’ikusqayki, chaymin sonqoykitaqa rumiyachin mana kasukujtataj ruwan: chay 

kajtin kallpayki pisiyan, manataj Diosmanpis kutirikuyta munankichu, 

chayraykutajmin manaña mañakuytapis, palabrantapis manaña apaykachayta 

munankichu, hastawanqa 5aychaykij sajra munaynin yuyasqanta yachayta 

munanki mask’anki ima. 

Kay cheqa Diospaj kaynimpa contranpi herenciata jap’ikusqayki, kaynin 

juchachasqataña  juiciopaj infierno nina larwayman wijch’uykusqa wañunaykipaj 

jinaña juchachasunki. Diospaj palabran nin “qan kikiykiipaj k’ajaj phiñakuyta  

tantashanki k’ajaj phiñakuy p’unchaypaj (Ro.2:5). Kay aychaykij sajra munayninqa, 

yuyasqanchejpi, parlasqanchejpi, ruwasqasninchejpi ima rikuchikun. 

Jesus nillarqataj imachá runaj sonqonmanta llojsimun, chaymá runataqa 

ch’ichichan. Imaraykuchus runaj sonqonmantaqa, tukuy sajra yuyaykuna, runa 

wañuchiykuna, khuchichakuspa qhenchachakuykuna, solteropura 

khuchichakuykuna, suwaykuna, aycha millay munayninta ruwaykuna 

envidianakuykuna,  llulla testigomanta sayaykuna, Diospa contranta rimaykuna, 

runaykachaykuna. Tukuy kay sajrakuna runaj sonqonmanta llojsimoj, chayma 

runataqa ch’ichichan (Mr. 7:20 – 22). 

Chayrayku, Cain kamachipis sajra yuyaykuna sonqon ukhumanta llujsimujtin, chay 

kajtin hermanonta wañuchirqa, David kamachipis aychaj sajra munayninta 

sajsachiyta  munajtin qhenchachakurqa runatapis wañucherqa. 

Diospaj palabran imata mana ruwanata nisqallanchu juchaqa, astawanqa Diospaj 

palabranqa allintapuni junt’anata mañasan. “Señor Diosnita munakunki tukuy 

sonqoykiwan, tukuy almaykiwan tukuy kallpaykiwan, tukuy yuyayniykiwan ima, 

runa masiykitataj qan kikiykita jina munakunki nisan (Lc. 10:27). 

Jina kajtinqa, cheqan sonqoyoj, mana juchayuj,  llimphuchasqa, k’achataj Dios jina 

kanayki tiyan. Diospaj cheqan kayninta, Diospaj leypa ruwayninta mana jut’ayta 

atinkichu chayqa. Diospaj phiñakuynin urapi Juchachasqaña rikhurinki,  

kunanrajcha unanchawaj juchaj pagonqa wañuy nisqantaqa, wiñaypaj 

wiñaynintimpaj t’aqasqa kasqaykita imaqa. 

Diospaj palabranpaj willayninqa6, mana qampaj juchaykimanta, qanmanta 

parlaspallachu tukuchan, manaqa Jesucristomantapis sut’inchallantaj; kay sutitaj 

ima kajtincha sut’inchakun: Pay ayllunta juchasninmanta salvanan karqa. (Mt. 

1:21). 

Kay wañuypaj juiciopaj juchachasqaña kayqa, Diospajqa ancha llakiypuni karqa, 

chayrayku juchaykirayku, juchasninchisrayku Diosqa k’ata churinta qorqa, Pay 

Diospaj q’olachinan corderon kananpaj ajllasqa karqa. 

 
6 Diospaj palabranpaj willaynin: El mensaje de la palabra de Dios 

Diostajri, tukuyninchejpa juchasninchejta payman q’epiriykucherqa, qampa 

juchaykipis  jaqaypi kasharqa (Jn. 1:21). 

 

Tapukuykuna mana qonqanapaj yachakusqanchejta: 

1. Tata Diospaj cheqan kayninmanta chaymanta cheqamanta santo 

kayninmantawan ¿maypitaj astawan sut’inchakusanri? 

2. Pitaj sut’inchawanchej sonqonchejpi Jesucristollapi salvación kasqanta. 

3. Tata Diospaj palabranman jina,  imatataj herenciata jina jap’ikurqanchej kay 

pachapi paqarikuchajtinchej. 

4. Santo Leypaj ruwaykunasninta junt’ayta atisunmanchu. 

5. Imapajtaj Tata Dios kikin churinta corderota jina ajllarqa 

 

IMAYNAMANTATAJ JUCHASNIYTA  QHAWARIYTA ATIYMANRI 

“Jucha astawan ashkhayajtinri, Diospaj qhasilla k’acha yanapaynin7, 

astawanrajpuni ashkhayarqa”  

 (Ro. 5:12). 

Waynakuna astawanqa tapukunku: Imaynamantataj Diospaj sonqochayninta8 

ja’pikuymanri, imaynamantataj juchasniyta qhawariyta atiymanri cristiano jina 

kawsakuyqa mana yuyaychakuy  atina jina ninku. 

 
7 Diospaj qhasilla k’acha yapaynin: La gracia de Dios 

Ñawpajtaqa yachanayki tiyan, qan kikiykimantaqa Tata Diostaqa mana taripaytaqa 

atiwajchu, manaqa kikin Tata Dios qantaqa tarikapusunki, Tata Dioslla tukuy 

atiyniyujqa palabrannejta, Santo Espiritunnejta juchaykij sonqochayninta, juchaykij 

pampachaynintapis sut’inchasunampajqa.  

Dioslla tukuy atiyniyuj, k’acha yanapayninta juchaykij panpachayninta wiñaypaj 

jaywasunanpajqa. 

Lutero kay jinata yuyaychan, yuyani noqa kikiymantaqa, tukuy unanchayniywanpis, 

kallpaywanpis manasina Señorniy Jesucristopi creenaypaj jinachu kani, ni  

qayllaykukunaypaj jinapischu kani, Manachayqa Diospaj Santo Espiritullan 

Evangelionejta  wajyawarqa, qhuyakuyninwantaj k’anchaykuwarqa. 

Jina kaqtin, Imaynatataj juchaykita Tata Dios rikuchisunkimanri? 

Ñawpajtaqa qampi uj rijch’arichiy 9kanampuniraj tiyan, pusarisunampaj  juchasapa 

kasqaykita unanchakuyman, Jesucritollapi, ruwasqallampi payllapi salvación 

kasqanta Dios kikin sut’inchasunampaj ima. Chaypajtaj qan kikiykipi 

atienekusqaykita chinkachinayki tiyan. Qan kikiykipi atienekusqaykita Tata Diospaj 

yanapayninwan cristiano jina kawsallashaj yuyasqaykita chinkachinayki tiyan, 

kallpachakullashaj Diosmanta mañakuspa, palabranta ñawispa, palabranta 

willaspa yuyasqaykita,  ruwasqasniykipi atienekusqaykita ima chinkachinayki tiyan, 

Diostajri kallpallaykiwan ruwasqasniykipi atienekusqaykita qhasipaj kasqanta 

sut’inchasujtinkamataj, rijch’ariyqa qampi rikhurinqa.  

 
8 Diospaj sonqochaynin: La paz de Dios 
9 Rijch’arichiy: Despertar personal 

Qampajqa allillansina tukuy imapis purisarqa, Diospaj wawan jina qhatikuyta 

munasqaykipis, manataj ni imamanta llakipakuypis10 karqachu, Diospaj 

llank’ayninpipis cheqamantapuni llank’asharqanki. Chayllaman Allillan kasajtiyki 

jucha munasqanta apaykachashasusqanta tariparqanki, ichachus mayqen jucha 

rejsisqayki. Pisimanta pisimantataj sonwoykipis Diospaj palabranta ñawiriymanpis, 

Diosmanta mañakuymanpis manaña aysarikusurqachu,  kayjina kasqaykimantataj 

mana unanchayta atirqankichu. Sonqo kusisqa Diospa wawan jina qhatikuyta 

munasajtiyki, kunantajri, sapa kutitaj pisimanta pisi astawan astawan 

ch’akiykapusarqanki. 

Kayjina kasqaykimanta llakikujqanki kunanri manaña llakikunkipisñachu, 

astawanqa kay pacha aychaj munayninman juchallikuyman chinkariyta munanki, 

Diosmanta mañakurqanki yanaparisunanta pisitaqa yanaparisurqasina. 

Kawsayniykiqa ñawpajmanta nisqaqa kunanqa aswan millay. 

Imataj yuyaynin kayjina kasqanchismantari? 

Yuyayninqa, Tata Dios, Santo Espiritunnejta, palabrannejta qampi 

llank’ashasqanta nishan, Paytaj qan kikiypi kallpaykipi ruwasqaskipi 

atienekusqaykita thunishasqanta nishan. Ñawiriy Romanos 7: 9-11, ley jamujtinri 

juchaqa kallpayuj jatarimorqa, noqataj wañusqajina karqani nin. Kaymanta 

yachanchej, tukuy sajrakunaj ñawpaqempi kay aychaykij sajra munayninta kay 

mawk’a runa aychanchejpa sajra munayninpaj ñawpaqenpi qan kikiykimantaqa 

mana ni imata ruwayta atisqaykita nishasunki, juchawan maqanakusaj niwaq, kay 

juchataj qampi  astawan kallpawan jatarimunqa nin.   

 
10 LLakipakuy: Angustia 

Kay Diospaj Santo leypa ruwayninpis, aycha millay kawsayniykitaqa mana 

allinyarichiytaqa atinmanchu nin, (Ro. 8:3), manapunitaj jayk’ajpis  kay aycha 

millay kawsayniykeqa cheqanchaqonqapunichu, kay aychaqa Dioswanqa 

maqanakullanqapunisis. 

Phutikuy juchamanta, juchasapa kasqaykita rejsikapusqaykimanta imaqa, mana 

waqarpariy jinallachu, manaqa mana atiymanñachu niy, simi llup’asqa 

ch’inyachisqa qhepakuy, Diospaj qhawaynimpiqa ni ima ruwasqayki allinchu 

qhasipaj imapis  (Ro.3:19). Cristiano nisqa kanaykipajpis qampeqa mana ni imapis 

allinqa kanchu, kay rijch’arichiy qampi rukhurisqan kay jina 9unanchaymanqa 

pusasunqa 

Kay sonqoykipi riqch’arichiy rikhurimujqa, wakinkunapeqa pisillata qhepakun, 

wakinkunapitajri unaysituta qhepakun,  kay rijch’aricheyqa  wakinkunapeqa 

manaraj Diosman chimpaykapusajtinku rikhurin, kuraj ashqha runapitajri 

qonqorchaki juchasninkumanta Tata Diosman willakusqankumantaña kay 

riqch’arichiyqa paykunapi rikhurin, chaymanta Diospaj ajllasqan ayllun ukhupi 

uñitamantapacha Jesucristopi creejkunapi, waynakunapi astawanqa kay 

rijch’arichiyqa rikhurin, askha runakunatajri, kay rijch’arichiy paykunata wiñayman 

saphichakuyman pusariyta munasajtinpis mana ni pi yanaparij kajtin, k’ullku punku 

mana yaykunampaj jina qhawakusqanrayku Diosmanta karunchakunku. 

Jina kajtinpis kay imata allinta yachanayki tiyan: Mana juchasniykimanta 

kutirikusqaykichu, manataj juchasniykimanta phutikusqaykiraykuchu salvasqaqa 

kanki, Diospaj palabranqa mana ninchu juchaykimanta phutikunayki tiyan nispaqa. 

Manaqa Jesucristollapi payllapi creesqaykirayku salvasqaqa kanki nisan, “pillapis 

Señorpa sutinta oqharijlla rejsikapojlla salvasqa kanqa” nisan (Ro.10:13). Creeyqa 

atienekuy Jesucristopi, kay evangelio sonqoykipi willakujtin qhaparikujtin kay 

atienekuyqa qampi rikhurinqa (Ro. 10:17) 

Evangelioqa Jesucristomanta k’acha willay, Jesucristo qanrayku imata ruwasqan 

chay Evangelioqa, Evangeliotaj Jesucristoman pusarisunki, saqey ari sonqoykipi 

tiyaykukunanta, k’ata sapallanta salvasujniykita jina jap’ikapunaykipaj.  

Askhatapis pisitapis juchaykita qhawasqaykiqa mana chayraykuchu salvasqaqa 

kanki, manaqa Jesucristollamanta jap’ikusqaykirayku chayrayku salavasqaqa 

kanki, imaraykuchus qan kikiyki kallpallaykiwan creesqaykipi atienekusqaykita 

chinkachijtiyki, chaypacharaj evangelioqa Jesucristallapi atienekuyman 

pusarisunqa. 

Palabrannejta Santo Espiritunnejta Tata Diosqa qampiqa llank’asallanpuni, 

rijch’arichisuspa, qan kikiykipi atienekusqaykita chinkachispa, astawan astawantaj 

juchasniykitapis  rikuchisuspa, chaytapis k’acha sonqochayninta astawan astawan 

qhasilla jaywasuspa ima. 

Jucha astawan askhayajtinri, Diospa qhasilla k’acha yanapaynin astawanrajpuni 

ashkhayarqa (Ro.5:20). 

 

Tapukuykuna mana qonqanapaj yachakusqanchejta 

1. Rijch’arichiyta Diostata imata ruwajtintaj jaywawanchejri? 

2. Pitaj juchaykita rikuchisunkimanri 

3. Qan kikiykimanta creewajchu Jesucristopi 

4. Salvacionqa ruwasqasniykipichu chayri Jesucristollapichu saphichasqa 

kashan 

 

 

 

 

 

PAKASQA JUCHA 

“Tuta p’unchay makiyqeqa astawan astawan ñak’arichiwarqa q’oñi tiempopi 

qawisqa qhora jina kallpay pisiyawarqa” 

Salmo 32:4 

Kunan kunanqa, k’iskimanta uyarikun pisi kallpa kaymanta, Espiritupi wajcha 

kaymantawan11, Diospaj palabranqa imarayku jina kasqanmantaqa allintapuni 

sut’inchasan, wakin creejkunaj kawsaynimpi pakasqa jucha kasqanrayku nishan 

Israel ayllupis Achab sutiyuj runa k’achitu imasta munapayaspa wasin urapi 

pakaykusqanrayku enemigosninkuwan maqanakupi atipachikurqanku (Josue 

7:20). 

 
11 Espiritupi jawcha kay: Pobreza espiritual 

David kamachipis Diospa ñawisninmanta juchanta pakasqanmanta qawisqa qhora 

jina kallpay pisiyan nispa willakurqa (Salmo 32:4). 

Runaqa watasqa jina kashan kay pakasqa juchamanqa, runaqa kay pakasqa 

juchamantaqa mana parlarinallatapis munanchu, imaynitamantapis kay pakasqa 

juchamantaqa llusp’irquytapuni munan, manapunitaj saqerpayta nitaj rimariytapis 

munanchu, kay pakasqa juchataqa runaqa astawan munapayashan, manapunitaj 

saqerpariytapis munanchu, kay pakasqa juchaqa kayninchisman12 ujchasqa kasan, 

kay millay juchapitaj runakunaqa misk’akunkupuni. Kay punkunejtataj supayqa 

runataqa k’iskimanta pusarishan mana p’enqayniyuj13 llulla kawsayman, 

creejkunatapis Jusucristowan k’acha kawsayninkutapis saqepuyman aysasan, jina 

kajtinqa kaymanta yachanchej, supayqa juchataqa mana cheqa sutinmantachu 

wajyan, manaqa k’achapis yupaychanapaj jinapis kanman jinata apaykachan. 

Juchaj pagonqa wañuymin, kay juchaqa intipis q’omer qorata qawirparinman jina, 

Diospaj Santo Espirituntapis phutichin, pichus kay juchapi misk’an chayqa 

supaypaj wata kamachinman tukupun, Diosmantataj t’aqakun.   

Ch’awqeyay14 juchamantaqa, Diospaj palabranpiqa willasakusanpunitaj, 

ch’awqeyay juchajpataqa yuyayninqa atipaypuni. 

Judas Diospaj kamachin qolqewan ch’awqeyarqa, qhatupi llulla tupukunamantapis 

Diospaj palabranqa parlallantaj. Ananias Safirawanpis qolqe jawa 

 
12 Kayninchej: Caracter 
13 Mana p’enqayniyuj: Hipócrita 
14 Ch’awqeyay: Engañar 

llullakullarqankutaj  (Hch. 5:1-11). Kunan kunanpis familia ukhupeqa ch’awkiyay 

tiyan, qolqe mask’aypipis kallantaj 

Kaychu kanman pakasqa juchayki? Jina kajtinqa Diospaj Espiritunmanta kaj 

imasninpi pisiyasan kallpayki. 

Aycha munay khuchichakuy15 juchachu juchaykeqa?  Diosqa qharita warmita 

ruwarqa paykunatataj santo nisqa kawsayman th’akarqa. Chaymanta palabranqa 

yachachiwanchej “Casarasqa puñunata ama ch’ichichaychu saqey llimphu 

kananta” nishan (He.13:4) imaraykuchus qhariwarmi kakuyqa casarasqa 

kajkunallapaj. 

Kay khuchichakuy juchaqa, askha runakunaj kallpanta pisiyachin astawanqa 

pikunachus aycha millay munasqankuman jina kawsakunku chaykunajta, 

yuyayninkupi, parlasqankupi, ruwasqankupi, umankuman khuchichakuy millay 

imasta junt’achispa kajkunapi kay juchaqa kallpata pisiyachin. 

Ama kay khuchichakuy juchapi khuchichakuychu niyqa: qhasipaj parlasqa, jina 

solterupura khuchichakuykunaqa jucha jina khawasqa kashan, (Ga.5:19-21) kunan 

kunanri manañapis juchachu kanman jina khawasqa. Kay khuchichakuy juchaqa 

ashkha runakunataqa mana kallpallantachu pisiyachishan, manaqa ashkha 

ch’ampaykunaman aysasan. 

Kay khuchichakuy juchapi misk’anankupajqa, kunan kunanqa ashkha mink’aykuna 

tiyan, astawanqa waynakunapaj, creejkunatapis kay pakasqa juchaqa millay 

kawsayman  mink’asan. 

 
15 Aycha munay khuchichakuy jucha: Pecados sexuales 

Qan kay llank’ayta ñawij jinaqa, manachu kay pakasqa jucharayku watasqa 

pisi kallpayujtaj kashankiri? 

Chayri juchaykiqa,  juchaykimanta perdonta mana mask’asqaykiraykuchu? 

Pedro kamachiqa Jesusman chimparqa tapurqataj masqha kutitataj wawqeyta 

perdonanay tiyan nispa, (Mt. 18:21). Pedroj sonqontaj rumi sonqo karqa 

manapunitaj chay pachita perdonaytaqa munajchu. 

Jesucristoqa rijch’anachinapi mana khuyakuyniyuj kamachimanta imayna 

kasqanmanta willawanchej (Mt. 18:23-25). Kay kamachiqa carcelpi wisk’asqa 

kasqa tukuy manunta junt’anankama, kaytaj ninayan kay kamachiqa mana ujtawan 

carcelmanta llojsimusqañachu ashkha manu mana junt’ana jina kasqanrayku, 

Jesucristotaj nin pichus wawqenta mana sonqomanta perdonanchu chayqa kay 

kamachi jina kanchis nin.  

Ichachus wawqeykiwan maqanakunaykipajqa qan chheqa unanchayniyuj kanki, 

ichapis mana familiaykimanta kajkuna sonqoykita nanachisurqanku, sarurqanku 

ima, chayaqeykitapis qhechusurqanku, jina kajtinqa sonqomantapuni wawqeykita 

mana perdonayta munashankichu chayqa, chay pakasqa juchaykiqa kanman. 

Chay espiritu qampi tiyakuj, mana munasanchu perdonayta, chayraykutaj llakiylla 

junt’a qampiqa, chay juchataj kallpaykitaqa qhechusunki wata kamachinmantaj 

tukuchisunki. Kay juchamin saphichan iglesiapi pisi kallpa kananpajqa, familia 

ukhupi pisi kallpa kanampajpis. 

Manachu David kamachi jina kunanpacha juchaykita willakuwaj? 

Juchataqa sutinmanta oqharispa Diosman willakuy. Pichus tukuy imata qanmanta 

yachajmanña, rikujmanña chimpay: “willakuyki juchasniyta manataj pakasajchu 

nispa” (Sal.32:5). Tata Diostajri juchaykita perdonasonqa, pisi kallpa kayniykitapis 

chinkachinqa, watijmantataj salvacionmanta kusiyta jaywapusunqa, Diospaj 

reinonmantataj  testigon jina kanaykipaj ajllakapusonqa. 

 

Tapukuykuna mana qonqanapaj yachakusqanchejta 

1. Jucha noqanchejpi pakasqa kajtin imanantajri 

2. Juchaj pagon imatajri 

3. Aycha millay khuchichakuy kawsay, qhariwarni kasarasqata chinkachinchu 

manachu. 

4. Hermanoykita mana sonqomantapuni perdonajtiyki imayna kanmanri 

JUCHAYPAJ KANMANCHU PERDON 

Noqapaj kayqa ancha jatun kastigo 

Genisis 4:13 

Ashkha runakuna tiyan, carcelpi jina wisk’asqas phutisqas, mayqen juchapi 

juchachakusqanrayku, paykunaqa, yuyanku juchankupaj manaña perdón kananta. 

Yachawajchu qan mayqen juchachus kasqanta. Llanthu jina qhatiyqachasunki, 

manataj  tukuy tuta puñujtapis saqesunkichu, kallpaykitapis k’acha sonqoyuj 

kasqaykitapis qhechukapusunki, juchaykipuni, misk’asqaykipuni, manataj pitapis 

juchachawajchu juchachakusqaykimantaqa, ashkha kutita unancharispa qan 

kikiykita tapukurqanki: ¿imarayku ruwarqaniri? ¿Kanmanchu imaynallamantapis 

allinchaynin? chayri ¿juchallikusqayraykuchu  jasut’isqapuni kanay tiyan, chayri 

kay juchataqa  t’irita jinachu tukuy kawsayniypi wañunaykama apasaj? 

Wakin juchakunaqa unay watakunaña juchallisqa karqa kunankamataj mana pipis 

yachanpisñachu, jina kajtinpis yuyayninchispiqa kakushallanpuni sapa kutitaj kay 

juchamantaqa yuyarikunchej. David kamachipis wayna kashajtin 

juchallikusqanmanta Diosmanta perdonta mañarikorqa, chaymanta wakin jucha 

juchallikusqanchejqa  allintapuni thunirqa, kunan kunampis kay jucha kajtin askha 

familiakuna ch’inyachisqas thunisqas kashanku. 

Qanpis kay llank’ayta ñawij jinaqa ichapis kay juchamantaqa yachanki, manaqa 

ichapis juchapichus kawsakushankipis, imachus ch’ampayniyki phutiyniyki 

kasqantapis yachankiña, jina kajtin tapukunki. 

¿Kanmanchu perdón juchaypaj?   

Diospaj palabran nin: ¡Ari¡ Diospa churin Jesuspa yawarnintaj tukuy juchamanta  

pichawanchej (1Jn.1:7). Tata Diospaj palabranqa juchamantaqa, juchapi 

juchachakuymantawanqa allintapuni sut’inchasan. Jacob kamachipis tatanta 

ch’awkiyarqa tatanmanta bendicionninta jap’iyta munaspa, manataj uj kutillatachu 

ch’awkiyarqa manaqa ch’awkiyaspallapuni purirqa, chayllaman Dioswan tinkupi 

tinkurqa paytaj atiparqa. Tukuy juchasnintaj perdonasqa karqa chaymantapachataj 

Jacob kamachiqa mosoj runaman llamp’u sonqoyoj kayman kutipurqa. 

David kamachipis allintapuni juchallikurqa, Aycha munay khuchichakuy juchapi 

juchallikurqa. Casarasqa uj kharij warminwan tiyaykukurqa, chaymanta 

juchachakusqanta pakayta munaspataj ch’ipa wañunata wakichispa runata 

wañucherqa. Tata Diostajri profetanta kachamurqa David kamachinpaj juchanta 

reparichinanpaj, chaymanta David kamachita uyarinchej pay kikinmanta kay jina 

nijta (Salmo 32:5:). “Tukuy juchayta sajra ruwasqaytawan willakorqayki, nerqani 

juchasniyta willakusunayta willakusujtiytaj Tata Dios, qan perdonawarqanki”. 

Jesucristojpata Pedro kamachinpis jurarqa Jesucristota mana rejsisqanta ch’isintaj 

ayqerqa, Jesucristotajri Pedrotaqa mask’arqa tariytawantaj juchanta perdonarqa 

watijmantataj oqharerqa. 

¿Unanchankichu tukuy runakuna juchapi urmajkunamanta, mana kikintachu 

yuyaychakusqankumanta? 

Kamachi Cainpis. Diospaj ñawpaqenmanta ayqerqa, juchan qepirisqa chinkarerqa. 

Judas kamachipis kikillantataj perdonta mask’ananmantaqa juchan q’epirisqa 

chinkarillarqataj sipikuspataj wañuchikurqa, pikunachus juchaj pagon wañuy 

kasqanta yachajkunalla perdonta salvacionta Tata Diosmanta tarirqanku. Diospaj 

k’acha qhuyakuynin mana tukukuyniyuj kasqanrayku, manapis khuyaykukunapaj 

jinachu kajtinchispis payqa qhuyaykukuwanchejpuni. Qampajpis kay ñanqa 

kicharisqa, kanmanchu juchaypaj perdón nispa tapukujtiyqeqa, Diospaj cheqan kaj 

juicionta jap’iy David kamachi jinataj niy “Contraykipi juchallikurqani, qampa 

contrallaykipi ñawpaqeykipi mana allinta ruwaspa” (Sal. 51:4). 

Aswan millayqa juchachakusqanchijpaj jasut’in. Chayrayku David kamachipis, 

paypaj juchanrayku churin wañusqanta rikurqa. 

Ichapis qampis juchallikusqaykirayku muchunayki tiyan. Jina kajtinpis yachanayki 

tiyan, juchaykej pagonmanta jasut’inmantawanqa kacharichisqaña kasqaykita, 

imaraykuchus kay jasut’itaqa Jesusman salvajman q’epiriykuchisqa karqa, kay 

kamachitataj payqa kay pachaman yaykumusajtin jap’erqa, “payqa ayllunta 

juchasninmanta salvanqa” nisqa karqa (Mt.1:21) Jesustaj kay kamachisqataqa 

noqanchejrayku junt’arqa, “pay kikin cuerpompi juchasninchejta k’aspi cruzpi 

aparqa” (1P. 2:24). Jaqaypi qampa juchasniykipis kasharqa. 

Dios juchasninkita perdonasunki imaraykuchus Jesus,  yawarninwan, pagarqaña 

juchachasqa kananchismanta, “yawarninta jich’asqanwantaj rantiwarqanchej 

kacharichisqas  kananchejpaj  juchasninchejtapis pampachallarqataj khuyakuynin 

may jatun kasqanrayku” (Ef. 1:7).  

Evangelioqa k’acha allin imasta willaykuna, sutimpitaj willakunan tiyan Diosman 

kutirikunamanta, juchas pampachasqa kananmantataj tukuynejpi (Lc. 24:47). 

Diosqa perdonasunki mana qampi kawsayniykipi ima allin kasqanraykuchu. 

Manaqa paymantapuni munakuy llojsumusqanrayku perdonasunki, chaymanta 

Jesucristoqa ñapis allinchanña kawsayniykita, paytaj Tata Diospaj k’ajaj 

phiñakuyninta jasut’inta muchunña, chayraykutaj  manuykipis ñapis junt’asqaña. 

Tapukuykuna mana qonqanapaj yachakusqanchejta 

1. Jucha juchachakusqayki llanthu jina qhatiykachasunki mana puñujtapis 

saqesunkichu chaypaj kanmanchu perdón. 

2. David kamachipis juchapi urmasqa chaymanta imatataj juchanwan 

ruwasqari. 

3. Judas kamachipis juchallikullasqataj chaymanta imatataj juchanwan 

ruwasqari. 

4. Imayna juchapis kachun juchapi urmasqanchej Tata Diosmanta perdonta 

tarisunmanchu. 

 

YACHARQANIÑA JUCHA KASQANTA 

Sichus cheqa kajta yachaspaña, juchalliyllatapuni munasunman chayqa, 

manaña juchasraykuchu waj  jaywanaqa kanchu (Hebreos 10:23) 

¿Ima ninayantaj cheqa kajta yachaspaña juchallillaytapuni munasqanchej? 

Manchhachikuni ichachus kay juchapi juchallikurqani, ¿kanmanchu perdón 

kayjina juchapaj? Yacharqani jucha kasqanta yachaspapis juchallikurqani. 

Kay tapukuykunata tapukunkupuni, qampis kay juchawanqa ichapis 

maqanakushanki, maqanakuspapis sapa kiti atipachikunki, chayraykutaj maki 

watasqa chaki watasqa jina kashanki.  

Hebreos (10:26-31 y 6:4-8) Diospaj palabranpi niwanchej, uj creejqa Diosmantaqa 

atinman karunchakuyta, sichus cheqa kajta yachaspaña juchallillaytapuni 

munajtinqa, Santo Espiritupis paymanqa, manaña musuj rijch’arichiytapis 

jaywanqañachu nin, manaqa juicio suyayllana nina larwaytaj paypaj kanqa nin.              

Israel ayllupis ch’in pampapi kashajtinku sonqonkuta rumiyachisqanku, chay jina 

kajtinkutaj paykunaqa ch’in pampapi ashkha watasta qhepakusqanku (He. 3:18-

19). Chayraykutaj Diospaj palabranqa yachachiwanchej sonqonchejta mana 

rumiyachinamanta (He.3:12) mana creej sonqomantawan (He. 3:13,15 y 4:7). 

Pichus mana creesqanrayku rumi sonqo kaykama chayan chayqa, yachaspañataj 

jucha kasqanta juchallikun chayqa, manaña paypiqa juchachakusqanmantapis 

sonqonpis nananñachu, leypa ruwaynin sonqompi kajpis manaña Cristoman 

pusariyta atinñachu, imaraykuchus payqa manaña Cristoman juchasninwan 

chimpaytapis munanñachu, jina kajtinqa Diospa churinta sarunch’an, khapaj 

yawarninta mayqenchus payta llimphucharqa chaytapis qhesachan, Diospaj 

khasilla k’acha yanapayninmanta Espiritunmantapis alqochakun (He. 10:29). 

Chayrayku qan yachanayki tiyan, juchapi kawshasajtiyki kallpaykitaj pisiyasajtin 

Jesucristomantataj qhaparikuspa perdonasunanta mañarikunki chayqa, yachay 

allinta mana rumi sonqo karunchakuj kajkunamantachu kanki nitaj Diospaj 

Espiritunmanta alqochakujkunamantachu kanki, manataj jucha wañuyman apaj 

chaykamachu chayarqanki. 

¿Imaraykutaj Tata Dios juchayta mana atipachichiwanchu? Mañakuni ashkha 

kutita manataj yanapata tarinichu. 

Manachus Dios kikin sonqoykipi juchaj contranpi maqanakuta jina  churasunkiman 

chayqa mana jayk’ajpis Jesucristotaqa mask’awajchu karqa, palabrampi nin.  

“tukuy juchallikujqa juchaj wata runan”. Chaymanta nillantaj: “Churichus 

kacharichisunqachej  chayqa  cheqamanta kacharichisqapuni kankichej” (Jn. 8:34 

y 36). 

Tukuy kayniykiwan16  kallpaykiwan atiyniykiwan  juchaj jasut’in urapi juchachasqa 

kashanki chayqa, evangelioqa willashasunki Jesus jamusqanta kawsaynintataj 

qosqanta, “ashkha runas salvasqas kanankupaj” (Mt.20:28), rantisorqataj 

yawarninwan kacharichisqa kanaykipaj. Palanbranpi nin: “Paymin 

juchasninchisrayku wañunampaj churasqa karqa, kawsarichisqataj karqa cheqan 

runapaj qhawasqa kananchejpaj” (Ro. 4:25). “Astawanqa Jesucristoj khapaj 

yawarninwan kacharichisqas kanchej” (1P. 1:18-19). Tata Diospaj palabrantaj 

qhaparispa nisasunki, kacharichisqas kajkuna ukhumanta ujninku kasqaykitaña. 

Paytaj juchachasqa kaymanta, juchamanta, juchaj jasut’imantawan rantisorqa    

kacharichisqa kanaykipaj, chaymanta payqa juchaj atiyninmanta kawsaynikita  

 
16 Tukuy kayninchej: Con toda voluntad 

kacharichisuyta munallantaj. Kay llank’aytataj payqa qallarerqa maypachachus 

creey qampi rikhurisqanmantapacha. 

Imaraykuchus “Jesusllatapuni qhawanachej, pimantachus creesqanchej jamun, 

pitajchus creesqanchejta wiñachin just’asqa kanankama” (He.12:2). 

Maypachachus kay pacha kawsaymanta Diospaj wawan kanaykipaj t’aqasqa 

karqanki, chaymantapacha Dios kikin ayllunpaj llimphu cheqan kawsaywan mana 

k’aminapaj jina ajllasqa karqanki. Kaytataj creesqaykiraykulla jap’irqanki. 

Jesustaj tiyakunan wasiman kutichisorqa, Santo Espirituntapis jaywasorqa. 

Payllataj juchaj atiyninmantapis kacharichisorqa. (Ro.8:2). Payllataj sapa p’unchay 

Jesuspa yawarnimpi llimphuchakunaykipaj yachachiytapis jaywasunki, chaymanta 

Tata Dios jaywan tukuy wawasninman cheqa junt’asqa perdonta chaytapis 

jaywasunki, Jesusllataj tukuy atiyniyuj, watasqata jina jucha jap’isusqanmanta 

kacharichisunampajpis, chay qhasilla k’acha yanapaynintaj17, yachachisunki 

cheqan kawsaypi paypa ñawpaqempi kawsakuyta, chaymanta juchamantapis 

ayqenata (Ti. 2:11-12). 

Santo Espiritu sonqoykipi tiyaykukujtinqa, “espada nisqata, chaymanta aceiteta 

ujyanapi junt’asqetata apaykamusunki”. Kay espadataj Diospaj palabran, 

kawsayniyuj atiyniyojtaj, puraj filoyoj espada jina (He.4:12). Kay espadataj 

juchaykita sut’inchasunki k’amisunkitaj k’anchaypi purinaykipaj, aceitetajri tukuy 

nanasqa ukhuykita jampirasunampaj kashan,  kaytataj Santo Espiritu qampi ruwan 

yuyaynintaj Jesucristollata jatunchay (Jn.16:14). Chayraykutaj Santo Espirituqa 

 
17 Qhasilla k’acha yapaynin: La gracia de Dios 

sapa kuti evangelio imata jaywasuyta munasasqanta yuyarichisunki, chaytaj 

Jesucristoj wañusqanraykulla, kawsarisqanraykulla salvación perdónpis kasqanta 

yuyarichisunki. Jina kajtinqa cristiano jina kawsayniykipeqa ajinatapuni kawsanayki 

tiyan, wakin kutiqa chaki maki watasqa jina, wakin kutitajri Tata Diospaj 

sonqochayninwan, chaymanta juchasapa jinataj, cheqan runapaj qhawasqa jinataj, 

chaymanta Diospa ñawpaqempi mana ch’ichiyuj jinataj. Jina kajtinqa Diospaj 

wawan kayqa, sapa p’unchay juchanchejmanta perdonta mañakuspa kawsakuy. 

 

 

Tapukuykuna yachakusqanchejta mana qonqanapaj 

1. Yachaspaña jucha kasqanta juchallikujtiy,  kanmanrajchu noqapaj perdón 

2. Runakuna sonqonkuta rumiyachijkuna  karunchakujkuna mana creeyta 

munajtinku chanatapis mana Jesucristoman chimpajtinku  paykunapaj 

kanmanchu perdón. 

3. Runakuna karunchakuspapis juchachakuspapis pisi kallpayuj kashajtin 

Jesucristomanta wajyakujtin pajpaj kanmanchu perdón. 

4. Santo Espiritu sonqoykipi tiyaykukujtin iskay imasta apaykamusunki 

imastajri. 

JUCHALLIKUSQAYMANTAQA  RUNAMANCHU WILLAKUNAY TIYAN 

 “Chayrayku purajmanta juchasniykichejta willanakuychej jinallataj ujkuna 

ujkunapaj Diosmanta mañakuychej sanoyachisqa kanaykichejpaj”  

Santiago 5:16 

Juchallisqanchismanta perdonta jap’ispaqa mana Tata Diosman 

willakusqanchejraykuchu nitaj runakunaman willanakusqanchejraykuchu 

perdontaqa jap’inchej. 

Tiyan runakuna k’iskimanta willakuytapuni munajkuna, Tata Diospaj ñawpaqempi, 

runakunaj ñawpaqempipis watij watij willakuspa junt’aytapuni munajkuna. Jucha 

willakusqa jucha perdonasqa kasqanta yuyanku, chaymanta willakuyta 

tukuytawantaj kay juchamantaqa manasina willakunichu qonqanisina nispa sapa 

kutitaj  paykunaqa phutisqas qhepakunku. 

Qampis paykuna jina yuyajtiyqiqa mana allinchu, imaraykuchus jina kajtinqa 

willanakusqanchisraykucha salvasqaqa kasunman,  manataj Jesucristoj yawarnin 

jich’akusqanraykuchu. 

Qanqa tukuy juchallikusqaykitapuniqa mana willakuytaqa atiwajchu, David 

kamachipis Tata Diosmanta mañakurqa perdonananta, pakaypi kaj 

pantaykunasninmanta nispa, “Pitaj pantakusqamanta reparakuyta atinmanri” 

(Salmo 19:12). 

Pichus nerqa mana yachakunchu uj allin cheqa yuyayta. Juchasniykita 

khawakuspaqa pisita qhawakunki, jatun mama qochapipis jatun chhullunka 

tuytusanman qantaj chay chhullunkata qhawaspaqa pisisitullata rikunki, ajinaman 

rijch’akun juchaykita khawakujtichejqa. 

Señorlla yachan tukuy imata kawsayniykimantaqa. Chayrayku juchasniykimanta 

willakuspaqa  mana ni imata pakaspa willakuna tiyan (1Jn. 1:9). 

Atiwaj tukuy imata yuyakusqaykita willakuyta, chantapis yachaspaña payqa 

manaraj parlasajtiyki tukuy imata yachasqantaña, chaymanta yachasqantañaj 

manaraj nacekusajtiykipis. 

Jina kajtimpis payqa, jap’inaykipaj salvacionta jaywasurqa, chaymanta 

juchasniykimantapis perdonta, Señor Jesucristo Cruzpi chaqatasqa 

wañusqanraykullataj. 

 

Manachu willanakunay tiyan pantayniyta runa masiywan sonqo tiyakuyta 

almaypi jap’inaypaj? 

Mana juchasniykita willakusqaykiraykuchu Salvasqaqa kanki. Jinapuni kasqanta 

yuyanki chayqa,  ruwasqasniykinijtacha salvasqaqa kashawaj, jina kajtinqa Diospaj 

palabran nin: “Yachaykutaj runaqa mana leypa  ruwanasninraykuchu cheqan 

runapaj qhawasqa kasqanta, manachayqa Jesucristopi creesqanraykulla” (Ga. 

2:16).   

Chaywampis llullu sonqo kanki chayqa, yanapatataj mask’ashanki chayqa uj allin 

sayasqa espirituman jina creejmanta yuyaychakuyninta mask’ay, imaraykuchus 

mana jina kajtinqa qan kikiykiwan mana allinchu kanki, tariytawankamataj tukuy 

pantaykunasniykimanta payman atiwaj willakuyta. 

Ichapis juchallikusqaykimantaqa willakunaykipuni kanman, imaraykuchus, 

salvaciontapis rejsinkiña, juchasniykimanta perdontapis jap’inkiña, kanman 

mayqen jucha qolqe yupaypi ch’awkiyasqayki, ichapis wasi masiykiwan 

maqanakurqanki, wasiykipipis wawasniykiwan qhasimanta maqanakuj jina 

churanakurqanki, mana paykunawan maqanakusqaykimanta allinyakunkichu 

chayqa, manapuni kallpayki kanqachu Jesucristollapi salvacionta kasqanta 

willanaykipaj. 

Tata Diospaj palabran nisqanta manapuni qonqanaykichu tiyan, “cheqa kajta 

munakuywan parlaspa, tukuy imapi wiñananchej tiyan” nin (Ef.4:15). 

Juchasninchejmanta willanakushaspa pijpallatapis sonqonta nanachisunman, 

k’acha kawsayninkutapis thunij jina kanman chayqa, ama willanakuychu leypa 

ruwaynin munakuy kasqantapis p’akisunmancha, Palabran nin: Jesucristoj 

munakuyninqa askha juchata p’ampan. Chay munakuynintaj kawsayniykipi 

kallpachasunki  (2 Co.5:14) Jesucristollapi atienekusqaykirayku. 

Kanman imallapis qanlla yachasqayki, manataj willakuytapis atinkichu, chaytaqa 

qanlla sonqoykipi apanayki tiyan, jina kajtinqa ch’insitumanta muchunayki tiyan,  

qan kikiyta perdonakuspa  ujkunatapis perdonaspa. 

Chaywampis ichachus, mana kay ñak’ariytaqa sapayqa apanaypaj jinachu kani 

niwaj, tutapis p’unchaypis llasa q’epijina noqapajqa nillawajtaj, jina kajtinqa kay 

chijllay Diospaj palabranmanta yanaparisunqa nintaj: “chayrayku purajmanta 

juchasniykichejta willanakuychej jinallataj ujkuna ujkunapaj Diosmanta 

mañakuychej sanoyachisqas kanaykichejpaj” (Stg. 5:16).  

Santiago qelqapi onqosqaspaj mañakunamanta aceitewan jawinamanta parlan, 

kaymanta yachakunchej, pillapis onqosqa kasajtin juchasninmanta willakuyta 

munanman chayqa, Tata Diospaj palabranman jina Iglesiamanta kurajkunata 

mask’ana tiyan, chaywanqa kay kuraj hermanoqa onqosqataqa bibliaman jina 

atinqa pusariyta (Stg. 5:14-16). 

Allintapuni unancharispa kay chijllaykunataqa, sut’i yachakun purajmanta 

juchasninchejta  willanakuyqa sapa ujmantaña, kachun onqosqa mana onqosqapis  

chaymanta pisi kallpankupi yanapata jap’inankupajqa mana Diospaj palabranqa 

kayjinapuni kanan tiyan ninchu. 

Kay juchasninchejmanta willanakuy nisqaqa, tukuy tapukujkunata yanapanapaj 

Diospaj iglesianpi churasqa kashan. Jina kajtinqa juchaykimanta willakuyta 

munanki chayqa, espiritupi allin sayasqa hermanota mask’ay, atienekusqaykipi 

tariytawantaj juchasniykimanta payman willakuy, chaymanta kay jucha 

chinkachiymanta yachanallaykitaj tiyan, mana Diospaj palabranta willajkunallachu 

manataj kurajkunallachu apaykachankuman kay “jucha sonqonkupi 

chinkachiytaqa” manaqa tukuy creejkunapis atinku apaykachayta. Chayrayku 

pillapis juchankumanta qanman willakusujtinkuqa, Tata Diosmanta yanapanta 

mañarikuspa tukuy uyarisqaykita sonqoykipi chinkachinayki tiyan. Kaypajtaj 

Señorqa k’acha khuyakuyninta jaywasunqa, chaymanta  amapunitaj qonqaychu 

evangeliota willayta kayjina alma yarqhachikujmanqa. 

Imaraykuchus Evangeliolla watasqa jina kajkunata atinman kacharichiyta, 

ñak’arijkunatapis samarichiytaqa (Lucas 4:18). 

Chaymanta nillantaj, “Churichus kacharichisunqachis chayqa, cheqamanta 

kacharichisqapuni kankichej” (Jn.8:36) Tata Diosqa Iglesianman jaywarqa 

palabranta Jesucristollapi yawarnillampi jich’asqallampi juchamanta perdón 

kasqanta, chaymanta Iglesianman atiyta jaywallarqataj presos kacharichisqas 

kanankupaj  tukuy atiyniyuj palabran willakusqannejta. 

 

Tapukuykuna yachakusqanchejta mana qonqanapaj 

1. Juchasninchejta willanakuspachu  salvasqa kasunmanri. 

2. Pitaj tukuy imata  yachan qanmanta kawsayniykimantawanri 

3. Willanakuytapuni munasunman chayqa, pimantaj willakusunmanri. 

4. Noqanchejpi atienekuspa pillapis juchallikusqanmanta willakuwasunman 

chayqa  chay willakuwasqanchejta imanasuntajri. 

 



30 
 

 

 

IMAYNATATAJ  UJ  RUNA DIOSMANTA KARUNCHAKUN 

“Kallpachakuna ari jaqay samarikuyman yaykunanchejpaj. Pajtataj 

noqanchejmanta mayqempis urmanman chay wajkuna jina mana 

kasukusqankurayku Hebreos 4:11 

Qelqata revista nisqata ñawirqani kay qelqapitaj kayjinata nisarqa, “colegiopi 

yachakusajtin yachakuj masin tiyapusqa paytaj Diospa wawan creej kasqa. Allin 

k’uchi k’uchitataj waynakuna ukhupi llank’asqa, kuraj kaymanpis yaykusqasina, 

chayllaman manaraj wata junt’akusajtin tata mamanman nisqa, cristiano nisqa 

kawsayta qhatikuyta munarqani jinapis mana atikuj jina, chayrayku saqepusaj 

nisqa, chayllaman kay waynaqa kunankama chinkasqa, manataj kunankama 

kutirimunan ñanta tarisqachu. 

¿Iglesiamanta allinta llank’aj kurajkunapis Diospaj iglesianmanta 

karunchakunkumanchu? 

Mana kutichiy atina jina kay tapukuymanqa. Chaywampis, k’iskimanta, 

uyarikumpuni creejkuna allillanta llank’asajtinku, chayllaman manaña llank’ayta 

munankuchu uyarikujllana kanku, manaqa kay pacha aycha millay 

kawsayninkuwan atipachikuspa Diosmanta karunchakunku.  Jina kajtimpis mana 

tukuyninkutaqa, ayqekunku nisunmanchu, imaraykuchus wakinkunaqa cristiano 

jina kawsaymanta imayna kasqanmanta manapunitaj unancharqankuchu.  

T’ukunapaj kayjina kasqanqa, astawan t’ukunapajqa asqha runakuna jampisqa jina 

kanku cristiano jina kawsaypaj contranta sayarinankupaj.  

Uj p’unchay paykunaqa siminkuwan willakuspa Diospa wawan kayta munayku 

nirqanku, kawsarqankutaj atisqankuman jina, Diostatamanta mañakuspa, Diospaj 

palabrantapis ñawispa, Diospaj palabranta willaspa. Jina kajtimpis paykunaqa 

mana jayk’aj uj rijch’arichiymanqa  chayarqankuchu,  maypichus paykunaqa 

paykuna kikinkupi ruwasqankupi atienekusqankuta chinkachinanku karqa 

chaywanqa Jesucristollapi atienekunankupaj sapan k’ata salvador kasqanpi.   

Ichachus paykunaqa willaykunata Diospaj palabrampi allin saphichasqata mana 

jayk’ajpis uyarirqankuchu, Jesucristopi creeyman pusarijta, chayraykutaj 

karunchakurqanku. 

 

 

 

¿Evangeliota salvacionta chheqamanta jap’ikujkunapis rejsijkunapis,  

karunchakunkumanchu, Tata Diospi creeytapis  qesachankumanchu? 

Diospaj palabran sut’ita kaymantaqa parlawanchej. 

Egipto suyumanta ashkha runa llujsimujkuna, manapunitaj jayk’ajpis Diostata 

jallp’ata qosqaykichej nerqa chayman chayarqankuchu, juchawan 

ch’awkiyachiskusqankurayku, sonqonkuta rumiyachisqankurayku (He.3:13) Tata 

Diospaj palabrampi mana creesqankuraykutaj, chaypis qelqesqa kashan (He. 

3:19). 

Juchaqa imaymana p’achallisqa kasan, mana ni ima ruwaj jina mink’aj jinataj, 

ichachus kay pachapi ruwanasninchejwan, aychanchejpaj munayninwan 

atipachikunchej, manataj Diospaj palabranta uyarinapajqa pachaqa kanñachu. 

Jesusqa tarpoj runamanta parlan, tawa cheqankunapi muju urmasqanmanta 

parlan, wakin mujoqa  khiskarara jallp’aman urmasqa, khiskarara jallp’aqa Diospaj 

palabranta uyarijkunawan ninakun; paykunaqa kay pacha imaswan, qhapaj 

kaykunawan aychankuj munayninwan ima atipachikunku chayrayku Diospa 

palabranta p’ampaykuspa mana poqojta saqesqachu nin: (Mt. 13:22). 

Pabloj kamachipis kikinta nillantaj, Demasqa saqerpariwaspa, Tesalonica llajtaman 

ripun, kay pachaj imasninta munakusqanrayku (2 Ti. 4:10). 

Kay pachamanta wañuchikuj jampita ujyayqa, creejpaj kawsayninta, Diospaj 

palabranta phirijtaqa ujyana jinalla kashan, imaraykuchus kunan kunanqa mosoj 

imakuna rikhurimusqarayku wayra simikunanijta aycha millay kawsayman 

juchaman urmachiy munajkunaqa kallpawampuni mink’arikusanku. 

Puñurparispa qhatiykunapaj jina kashan, chaymanta juchaman urmachiyta 

munajkunapis kunan kunanqa k’iskimanta mink’akusanku, juchaqa 

runakunamanqa k’achitu yuyaykunawan chimpan, Jesucristowan kawsakuyta 

munajkunatapis kallpankuta qhechuspa, chaymanta Diospaj palabran uyarikuyta 

mañakuyta munajkunatapis uj sonqolla kakuyta munajkunatapis juchaqa 

kallpankuta qhechuspa mink’asan, chayllaman pakaypi jinalla mana yachaspalla 

ñapis mana creejkuna qhotopiña rikhurinchej. 

Chaywampis Diospaj palabranqa karunchakuymantaqa kallpawanpuni 

k’amiwanchej, jina kajtimpis Diospaj palabranqa, samarikuy ayllumpaj wakichisqa 

kanrajpuni niwanchej (He. 4:9). Tata Diospaj ajllakusqan ayllunpis wiñay 

kawsayman chayajkunañapis samariy kasqantarajpuni niwanchij.    

 

 

Ima yanapata Tata Dios jaywawanchej kay maqanakupi maqanakunapaj? 

“sajra p’unchaypi sinchita sayanachispaj chanta kay tukuyta ruwaytawan sinch’i 

sayasqallpuni kanapaj maqanakunapaj tukuynin p’achata jaywawanchej” (Ef.6:13 

sss) maqanakunapaj palabranta jaywawanchej “Diospaj palabranqa kawsayniyoj, 

atiyniyojtaj; puraj filoyoj espadamanta aswan filojina nin: (He.4:12) 

apaykachajtinchej, nisunmanchu astawanqa Espiritu Santo noqanchejpi palabranta 

apaykachajtenqa, juchapi urmaymantaqa willasqaña kanchis, kay jina kajtin 

noqanchejqa wajcha wawajina espiritupi qhipakunchej, jinaspa mana atispañataj 

yanapata Jesucristomanta wajyakunchej, imaraykuchus Santo Espiritu 

rikuchiwanchis  Jesucristolla aswan allin kasqanta Diospaj ñawpaqempeqa. 

Pay kuraj sacerdotenchejqa pichus janaj pachaman yaykurqa, chay 

yawarninwantaj  wiñaypaj juchaj atiyninmanta kacharichiwarqanchej (He.4:14 y 

9:12). 

Imaraykuchus payqa  juchaman urmanampaj tanqasqa karqa noqanchejjina. 

Chaywampis payqa mana jayk’aj juchaman urmarqachu. (He.4:15). Chayrayku 

payqa noqanchejtaqa qhuyakuwanchej. Pay yachan imayna uywa  kasqanchejta, 

unancharispaqa jallp’alla kasqanchej yachakun. Payqa noqanchisrayku kawsan 

Diosmanta mañapunawanchejrayku (He.7:25). Chayrayku tata Diospaj palabran 

nin: Jesusllatapuni qhawanachej, pimantachus creesqanchej jamun, pitajchus 

creesqanchejta wiñachin junt’asqa kanankama, ama llawch’iyanankama 

sonqoykichej q’enaqakunampaj nin (He. 12:2-3). 

Sapa p’unchay creesqaykirayku chay sumaj tinkupi kashanki, Jesuspi 

creesqaykirayku salvasujniyki kasqanrayku, astawanqa yachana kanman imaynata 

Señorwan kawsakusasqaykita, chayrayku Jesusqa Pedro kamachinta tapurqa 

“munakuwankichu?, kinsa kutita tapurqa (Jn. 21:15-17) kunantaj qanta tapusunki 

“munakuwankichu? Jesusta munakunkichu? nispa. 

Tata Dioswan allinyakuyta munanki chayqa, kawsayniykita kunanpacha  payman 

jayway, chaywanqa niwaj mana ni ima kajtin Jesusniymantaqa t’aqakuymanchu. 

 

Tapukuykuna mana qonqanapaj yachakusqanchejta 

1. Evangeliota allinta rejsijkunapis Tata Diosmanta karunchakunkumanchu 

2. Israel ayllu Egiptomanta llojsimojkuna imarayku mana chayarqankuchu 

Diosta qosqaykichej nerqa chay jallp’aman. 

3. Muju khiskarara jallp’aman chayajtin imarayku mana poqorqachu 

4. Mana Diostatamanta karunchakunapaj imatataj Diostata 

yanapanawanchejpaj jaywawayqanchej. 

JUCHASNIYKI  PAMPACHASQAÑA 

“Runaj churenqa atiyniyuj kasqanta kay pachapi juchasta pampachanampaj” 

Mateo 9:6 

Tata Diospaj palabranpata jatun yuyayninqa evangelionejta juchas pampachay 

kashan, jina kajtinqa pichus Tata Diosmanta kay regalonta jap’ijllacha yachanman 

cristiano jina kawsakuy imayna kasqantaqa. Diospaj reinonqa, juchas pampachay 

reino. Kay Salmo 130:4 nin qampi perdonta tariyku, jatumpaj qhawasqa 

kanaykipaj. 

Jesusqa nin runaj churinqa tukuy atiyniyuj kay jallp’a patapi juchata 

pampachanampajqa. ¿Imarayku jap’erqa kay kamachina tukuy atiyta? Payqa 

jap’erqa runaj churimpuni kasqanrayku. Pay salvawajninchej tukuy runakunaj 

cuentanmanta churasqa karqa, Diospunitaj kay kamachiymanqa churarqa manaraj 

kay pacha ruwakusajtin. Kaymanta Galatas qelqapi willakushan, salvación, juchas 

pampachaypis wakichisqapuniña kasqanta wiñaymantapacha. Jesucristomantaj 

kay kamachiqa jaywasqa karqa, Tata Dios kikin wakichisqanrayku, Tata Diospaj 

palabran nin: “chay chayamunan punchay junt’akujtintaj, Dios wawanta 

kachamurqa warmimanta paqarikujta, leypa ruwaynin urapitaj, tukuyninchej paypa 

wawasninjina rejsisqa kanachejpaj” (Ga. 4:4). 

Q’ayantin, Juan Bautistaqa Jesusta payman jamusajta rukuspa nerqa: Kayma 

Diospa corderon runaspa juchanta apaspa pichajqa (Jn.1:29). 

Pimantachus mauk’a testamento profetas ley ima willarqankuña, kunanqa 

chayamusqa, pichus juchata pichaj, Salvajqa kunanqa kay pachaman 

yaykumusqa, paytaj yacharqaña ñak’arinanta wañunantapis, chayrayku nerqa. 

“Runaj churinqa tukuy atiyniyuj kay pachapi juchasta pampachanampaj”. Paytaj 

atiyniyoj kamachiyniyojtaj imatachus Tata Dios ruwanman chayta ruwanampajpis, 

imaraykuchus Diospa wawanpuni kasqanrayku, cheqa runaj wawan 

kasqanraykutaj. Payqa kay pachaman yaykumusajtin yacharqaña Diospaj 

ñawpaqempi tukuy runakunaj juchasninrayku paypuni chay kamachiyniyuj 

junt’anampaj churasqa kasqantaqa, Tata Diospaj ñawpaqenman kay jaywanata 

apasqantaj uj kutillataj wiñaypajtaj tukuy runakunaj juchanta chinkachinampaj 

kasqantapis yachallarqataj.  

Tata Diospaj palabran juchasniyki pampachasqaña qhaparispa willarasujtinqa, 

yachanayki tiyan, kay tukuy atiyniyuj willayqa, Jesuspa sutimpi paypaj sutillampitaj 

willasqa kasqaykita. 

 

 

Jesucristo qanta qhawaykusujtinqa, juchasniykitataj pampachayta munajtinqa, 

payqa qampiqa ni imatapis  allintaqa tarinchu, astawanqa qhella kaskaykita, chiri 

sonqo kasqaykita, juchasapa kasqaykita, wajcha espiritupi kasqaykita ima, manataj 

Tata Diosman kutirikusqaykiraykuchu, waqasqaykiraykuchu, 

mañakusqaykiraykuchu Tata Diosqa juchaykitaqa pampachasunki. Ichachus 

Munawajpuni karqa kay imastaqa Jesucristoman rikuchiytaqa, munasqayki jina 

kanman karqa chayqa,  aswan llanllitullacha kanman khuyakuyninta jap’inapajqa. 

Llajtaypi pastor nisqa karqa, allin rejsisqataj karqa tukuy wajchasman qolqeta 

waqesqanrayku. Uj payaña warmitaj Isabela sutiyuj k’iskimanta risqapuni pastor 

nisqa wasinman yanapata jap’inampaj, uj p’unchaytaj wasi masinwan tinkukusqa 

tapusqataj. Yanapata mañakujchu risallankiñataj nisqa, kutichispataj ari nisqa 

jinapis paya warmiqa mana ñuqallachu yanapataqa jap’ini nisqa, manaqa pastorpis 

jap’illantaj chayrayku kunampi kayta jaywamusaj nisqa, chayllaman jatun tulluta 

rikuchisqa pastorpamantaj apasqa. 

Mashkha kutitataj qampis tulluta jaywayta munarqanki Diosman? 

Diospaj palabran nin: Manataj ima ruwanasraykuchu salvasqa kankichej ama pipis 

jatunchakunampaj. Tukuy rinanchis tiyan Diospaj ñawpaqenman mana ni ima 

ruwasqasniyuj, yachaspañataj  juchasapas kasqanchijta wañunanchisqama. 

Tata Diosqa, juchasninchejta perdonasajtenqa mana noqanchejtachu 

qhawawanchej, manaqa Jesusta qhawan, imata Jesucristo noqanchejrayku 

ruwasqantawan, Jusustaj  kunanqa Diospaj paña makimpi tiyarikushan, payqa 

khiska pillu churasqa karqa nanaynintataj ñak’arerqa, cruzpi clavasqa chakatasqa 

karqa nanaynintataj ñak’arerqa wañusqataj karqa, Jesuslla chay nanay 

ñak’ariytaqa juchasninchejrayku muchurqa, chay yawarnin juchasninchejrayku 

jich’akusqantaj kunanqa juchasniyki pamapachasqaña, uj rikuchikuna jinataj 

Diospa ñawqempi churatatasqa kashan wiñaypajtaj, chayrayku runaj churenqa 

kunan p’unchaypis, tukuy atiyniyuj kay pachapi, maypi qan kashanki chaypipis, 

juchasniykita pampachasunampajqa. 

Ima ninayantaj pay juchasniykita pampachan nispari? 

Ninayan manaña ni pimanpis cuentata qonaykichu tiyan juchasninchismantaqa. 

Diospaj leyninqa nin, juchachakujqa wañunan tiyan nispa, jina kajtimpis nisqanqa 

mana junt’akunqachu, imaraykuchus juchasniykiqa manaña kanñachu, Tata Dios 

tukuy juchasniykimanta juchachasqa kayninta Jesucristoman q’epiriykucherqa, kay 

k’ata churimpaj ruwasqantaj qampataña payllapi creejtiyqeqa, imaraykuchus, 

salvacionqa juchas pampachay imaqa, Jususpa sutinman, Jesusman k’askasqa 

kashan. 

Juchas pampachayqa ninayan, Tata Dios qonqasqantaña juchasniykitaqa, paylla 

atinman qonqaytaqa. Noqanchejqa perdonaytaqa atisunman, chantapis 

qonqaytaqa mana atinchejchu. Diospaj palabranqa nin: Tata Diosqa 

wijch’usqantaña tukuy juchasninchejtaqa qhepa wasanman, manañataq ni jayk’aj 

yuyarikunñachu juchasniykimantaqa. 

Qhawariwaj, qallariymantapacha tukukunankama Diospaj palabranqa 

imaymanitanmanta juchas panpachaymanta parlashan. Chaymanta qhawarillaytaj  

kay jatun willaytaj Tata Diospaj khuyakuynillampi atienesqa kashan, Jesuspi, 

ruwasqampi chayrayku atiwaj paypi atienekuyta, yachaspañataj paypa sutillampi 

juchasniyki pampachasqa kasqanta. 

Tapukuykuna yachakusqanchejta mana qonqanapaj 

1. Pitaj jamunan karqa  wañunampaj juchasninchejrayku 

2. Pitaj juchachakusqanchejmanta jasut’inta muchurqa 

3. Pitaj juchachasqa kaymanta kacharichiwanchej. 

4. Kunanri pitaj tukuy atiyniyuj juchasninchejta perdonanawanchejpaj 

CORDEROJ YAWARNIN 

Paykuna p’achasninkuta yurajyacherqanku, Corderoj yawaynimpi t’ajsaspa. 

Chayrayku  Diospa kamachina tiyanampa ñawpaqempi kashanku  

Apocalipsis 7:14-15 

Uj puka q’aytu jina Diospaj palabrannejta qallariymanta tukukuykama pasasan. 

Kaytaj, Jesus juchasninchejrayku wañusqanmanta junt’ayninmantawan 

willaynimpaj sonqon kashan. 

Adan Evawan juchallikusqankurayku mana p’achayuj q’alaslla kasqankuta 

reparakujtinkuqa, Señorqa animalespa qarasninkumanta p’achasta ruwapurqa 

paykunamantaj p’achallicherqa (Gn.3:21). Abelpis apallarqataj Tata Diosman 

jaywanata ovejasninmanta sumajnin kajta (Gn.4:4). 

Señorpa angelnin Egiptonejta pasajtintaj, maykunapichus pascua corderota 

wañuchispa yawarninwantaj punkusninkuman ch’ajchurqaku chay wasikunallapi 

allin waqaychasqas wañuymanta karqanku (Ex. 12:22). Jinataj karqa Moisespaj 

leyninman jina kamachisqa kajtin, chaypacharaj Israel aylluqa unancharqa Dios 

kikin paykunata salvayta munasqanta waj runanejta, uj corderonejta, Tata Dios 

kikintaj kay corderota ajllarqa, kay pachamantaj kachamunan karqa, jaywana jina 

jaywasqa wañuchisqa kananpaj. Chaymanta Animalespa qarasninkumanta 

p’achata ruwapuspa Adanman Evamanwan p’achallichisqanqa, Jesucristojpata 

justicia p’achanman rijch’akurqa. 

Tata Diospaj palabrantaj nin; Cristoqa Pascua Corderonchej jina juchanchejrayku 

jaywasqaña (1Co.5:7). 

Pillapis, Israel ayllupi, juchallikujtenqa, santuario Diospaj templonman 

juchasninmanta willakuj rinan karqa, chaymanta kawsayninraykutaj uj corderota 

q’olachinanku karqa. Jina kajtinqa uj cordero mana ch’ichiyuj mana imanasqa 

juchasapaj cuentamanta wañunan karqa. 

Tata Diospaj palabranqa allintapuni sut’inchasan, Israel ayllupi 

apaykachakusqanqa, janaj pachapi kaj imasmanta llanthun jinalla kasqanta nishan, 

manataj jayk’ajpis kay apaykachaykunaqa runaspa juchantaqa atisqachu wiñaypaj 

llimphuta llimphushaytaqa (He. 10:11-12). Chayrayku Diosqa churinta 

kachamorqa. Cordero wañuchisqa jaywanapaj q’olachisqa kanampaj ajllasqa 

karqa, pitatajchus Tata Dios cuentanchejmanta qonanta nerqa chay karqa, 

paymantataj mauk’a testamentopis profetaspis parlarqankuña, jina kajtin kunanqa 

kaymanta yachanchej, “Diosqa preciowan kacharichiwarqanchej chay qhasi 

manakaj kawsaymanta, mayqentachus tatasninchejmanta jap’erqanchej  

chaymanta. Chay precioqa mana tukukuj imaschu karqa: mana qorichu, nitaj 

qolqechu karqa. Astawanqa Cristoj qhapaj yawarninwan kacharichisqas 

karqanchej. (1P.1:18-19). 

Pay kikimpa yawarninwan, Aswan Santo Cheqaman uj kutilla yaykorqa, chay 

yawarninwantaj wiñaypaj juchaj atiyninmanta kacharichiwarqanchej (He. 9:12).  

Jucharayku jaywana fiestapi, kuraj sacerdoteqa waka uñaj chaymanta chivoj 

yawarninwan jaywanata jina aparisqa watapi uj kutillata Santo cheqanman yaykuj, 

ñawpajta pay kikimpa juchasninrayku, qhepanta Israel ayllujpaj  juchasninrayku, 

chaymanta manataj yaykuytaqa aterqankuchu mana uywa yawarta apaspaqa. 

Maypachachus Jesus, kikin yawarninwan, janaj pachamanpuni Diospa 

ñawpaqenman yaykurqa, Chaypachallataj. Temploj velon nisqa iskayman 

llik’irparikurqa patamanta urakama (Mt.27:51) Dios kikintaj llik’irqa, manaña 

juchasrayku uywa wañuchisqa jaywana jina jaywasqa kanampaj chay 

yachakunampaj (He.10:18). Chayrayku Diospa palabran nin Davidpa wasimpi uj 

pujyu kichasqa tiyan tukuy juchaj  contrampi sayarij. “Jesuspa yawarnintaj  tukuy 

juchamanta pichawanchej” (1Jn1:7). Kaytaj chay jatun tukuy atiyniyuj willayqa 

kashan, evangelio kunan qanman willasujqa. 

Qan kawsayniykiwan juchaykiwan k’anchayman yaykujqa, yachankiña Diospa 

ñawpaqempi juchasapa kasqaykita, imaynallamantapis sonqoykita  llimphuchayta 

munashanki, juchatapis saqepuyta, cristiano jinataj kawsakuyta munashanki. 

Ichachus kawsayninta Dioswan allinchayta munajkunamantapuni kanki, jina 

kajtimpis mana creyente kayta atinkichu, Tata Diosmantapis mañakuyta 

munarqanki, chaymanta manaraj cambiasajtiyki mana creeyta atinkichu yuyaspa 

qampaj manapuniña kasqanta suyakuyqa, maqanakushanki, manataj ni imata 

ruwayta atishankichu juchaykiwanqa millay kawsayniykiwanpis, Diospa palabranta 

uyarijtiyki, ñawijtiykipis sapa p’unchay astawan juchaykiqa wiñaspa jinan, ichatajpis 

uj p’unchay Jesucristota qhatikushaj nerqanki, kusisqataj karqanki, manañataj 

sonqoykitapis rumiyacherqankiñachu, jina kajtimpis kay kusiyqa  mana unaytachu 

muchurqa, imaraykuchus mauk’a munapayayniyki   qampi kawsakushallarqapuni. 

Ichapis cheqamantapuni khatikusajpuni waqaspa nishajtiykipis. Chayllaman 

Diospaj palabranta ñawinapaj, Diosmanta mañakunapaj watijmanta kallpa pisiyan 

qanman kutiykamullantaj. Jina kajtinqa Imaymana tapukuykuna jamusunki. 

Imataj noqaman faltawanri?  Imatataj ruwanay tiyanri? 

Kutin kutin kaymantaqa yuyanchej unanchanchej. 

Kunallanraj uyarirqani wayna kasarakujkuna kay tapuykunawan 

maqanakushasqankuta. Sapa kutitaj iglisiamanta iglesiaman risqanku yuyaspa 

“kunantaj yachakusun imata ruwana kasqanta salvo kanapaj”. Nispa, jinaspa 

paykunaqa mana jayk’ajpis chay tapukuyninkumanqa kutichiynintaqa 

jap’irqankuchu, imaraykuchus Diospa palabran nin mana imatapis 

ruwasunmanñachu Jesus tukuy imata ruwanña. Wañushaspa yawarninta 

jich’asqanwan rantiwarqanchej kacharichisqa kanachejpaj juchasninchejtapis 

pampachallarqataj khuyakuynin may jatun kasqanrayku. Chay tukuytaqa Cristopi 

tarinchej (Ef.1:7). 

Chayrayku, mana ni imata atiwajñachu ruwaytaqa, Jesus kampaj kuentaykimanta 

ruwarqaña salvasqa kanaykipajqa. Khawarisun qelqesqa kasqanta ashkha 

runakuna yuraj p’achawan p’achallisqas kajkunamanta (Ap. 7:14). “Paykunaqa 

p’achasninkuta yurajchacherqanku Corderoj yawaynimpi t’ajsaspa” 

Ima ninayantaj kayri? 

Kaypiqa parlakushan runakunaqa yachasqankutaña, sapa p’unchay kawsayninkupi  

p’achasninkuqa ch’ichichasqas jucha junt’a kasqantaqa, kay jina p’achawantajri 

mana Diospaj ñawpaqenman chimpay aterqankuchu, imaraykuchus Tata Diosqa 

nina ruphakuj jina juchaj contrampi kasqanrayku. 

Chantapis Paykunaqa, corderoj yawarnimpi p’achasninku t’ajsaspa 

Yurajyachiymanta willayta uyarijtinkukamaqa, chaypachitapacha paykunaqa 

juchasninkuwan chimparqanku. Ch’ichichasqas p’achasninkuwan Jesusman 

rerqanku, juchasapa kawsayninkuwan, imayna kasqankuta willakuj. Chaymanta 

Llimphuchasqastaj karqanku, imaraykuchus payqa tukuy juchasninkuta 

pampacharqa. Sapa p’unchaytaj kay juchas pampachaypi kawsakuspa  karqanku. 

Chayrayku Diospa palabranqa nin, Diospa tiyakunanpaj ñawpaqempi tuta p’unchay 

kasasqankuta sirvisasqankutataj. (Ap. 7:15). 

Kay janaj pachaman rina ñanllatataj Diostata qampaj kicharipusunki, qhasipaj ima 

ruwasqaykipis ichapis yuyawaj  kawsayniykipi imallapis allin kananta, imallapis 

ruwasqaykiqa, manapuni salvacionpajqa imachu. Jesuspaj ruwasqallan 

valorniyujqa. 

Tata Diospaj palaabranqa nin: Manataj pipis waj cimientota churayta atinchu 

churasqamantaqa; chay cimientoqa Jesucristo (1Co. 3:11). Chayrayku atinkuman 

chimpayta Jesusman, mana mich’akuspa payman atienekuspa tukuy sonqowantaj, 

tukuy llasa q’epiwan sayk’usqas kajkuna, tukuy atinku riyta  juchasninkuwan 

Jesusman. 

Pay qhapaj yawarninwan llimphuchasuyta munan, palabran nejtataj waway 

juchasniyki pampachasqaña nispa niytataj munasasunku. 

Qanri ñawpajtaña chimparqanki, kunantajri iskayrasanki kallpaykitaj pisiyasqa, 

uyariy nishasusqanta. “K’anchaypichus kawsanchis chayqa, imaynatachus Diospis 

k’anchaypi kashan, ajinata noqanchejpis ujkuna ujkunawan uj sonqolla 

kawsanchej, Diospa Churin Jesuspa yawarnintaj tukuy juchamanta pichawanchej” 

(1Jn.1:7).  

Qan Jesusllapi atienekujri, sonqoykij punkullanta kichariy tukuy imatataj 

kawsayniykimanta Tata Diosqa yachachun. Diospaj Palabranqa nin: sapa kuti, 

tukuy atiyniyuj Jesuspaj yawarnin llimphuchanan urapi kashanki, chayrayku 

yachanayki tiyan, Jesuspa yawarnimpi tukuy juchasniyki llimphuchasqañapuni 

kasqanta, Tata Diospaj ñawpaqempipis allin llimphuchasqaña kashanki. Señortaj 

manaña jayk’ajpis juchasniykimantaqa yuyarikunqañachu ajinata nin Tata Diospaj 

Palabran “Sonqonchejchus imallamantapis juchachawasunman chayqa, Diosqa 

sonqonchejmanta kurajmin, tukuy imatataj yachan (1Jn 3:20). Paylla yachan janaj 

pachapi Jesuspa yawarnin imata ruwayta atisqanta, payllataj yachan imatachus 

Jesucristo ruwasqanta. Jesucristoj ruwasqallantaj manataj waj cimientoqa 

salvacionpajqa kanchu, kaytaj qampajqa asqhaña, kay pampapachapi jatun 

juchasapa kajtiykipis. 

¿Mana jaywanapaj jina kashajtiykipis salvacionta jaywasusqanmanta 

Señorman graciasta jaywakurqankichu, kunan imayna kasqaykiman jinapis 

llimphuchakuyta jaywasuyta munasqanmantapis ¿kunitanpuni graciasta 

jaywakushankichu? 

Jap’ikapuy kay salvacionta, Jecristollapi atienekuyta churasqaykirayku. 

Tapukuykuna yachakusqanchejta mana qonqanapaj 

1. Israel ayllupi pillapis juchallikujtinqa  temploman rina karqa willakuj 

juchasninta chaymanta juchasninraykutaj uj corderota wañuchinan karqa 

cheqachu manachu. 

2. Noqanchejpata pitaj corderonchej karqari 

3. Yawarninta juch’asqanrayku imatataj noqanchej jap’irqanchejri 

4. Señor Jesucristo  yawar jich’asqanta maymantaj aparqari. 

 

 

 

 

NOQANCHEJRAYKU PAYQA KIKIN JUCHAPIS KANMAN JINA KARQA, 

Payqa  t’ojsisqa karqa Diospa contranta oqharikusqanchejrayku. 

Juchanchejrayku tukuy cuerpon t’unasqa karqa. Jinapis  pay kastigasqa 

kasqanrayku sonqo tiyakuyta apamuwarqanchej aychan chay jina khallasqa 

kasqanraykutaj sanoyachisqa kanchej. Isaias 53:5 

Kay Isaias qelqapi kaj t’aqayta ñawirirqankichu? ¿Mañakunkichu Santo 

Espiritu rikuchisunanta Jesusmanta qelqesqapi willakusasqanmanta, 

qhawanaykipaj graciasta jaywakunaykipaj salvacionniyki tukusqaña 

kasqanmanta? chaymanta reparankichu, supayqa mana munasasqanta 

ñawirinaykita manataj unancharinaykita kay Isaias qelqapi chijllayninta? 

supaypaj munayninqa qan kikiymanta imayna kasqaykimanta yuyanaykita munan, 

imata salvasqa kanaykipaj kallpaykiwan ruwanaykimanta yuyanaykita munallantaj, 

supayqa manapuni munanchu imatachus Jesus qanrayku ruwasqanta chayman 

sonqoyki aysakunantaqa, chayrayku Diospa palabran nin: “payman sinch’ita 

sayaykuychej creesqaykichejpi (1P. 5:9).  

Saqekuy Santo Espiritu pusarisunanta, Jesucristo qampi  jatunchasqa kanampaj, 

pusariy jatunchay imaqa18 Santo Espirituj aswan jatun llank’aynin kawsayniykipi 

kashan, astawanqa qhawariy imatachus kay Isaias 53:6 chijllaypi nisasqanta, 

jaqaypiqa ñawpajtaqa qanmanta noqamanta qelqesqa kashan: “Tukuyninchej 

ovejas jina chinkaraporqanchej” nin. 

Diospaj Palabranqa kallpawampuni sut’inchasan juchaqa tukuy runakunaman 

yaykusqanta, tukuytaj kay pachapi juchayujña paqarikusqanchejta nisan, jina 

kajtintaj kunanqa tukuy runakuna Diospaj phiñakuynin urapi kashanchej,  kay 

aycha millay kawsayninchejrayku, tatasninchejmanta herenciatajina 

jap’isqanchejrayku, kunanqa Tata Diospaj contran kanchej. 

Ichapis wakin kutisqa rumi sonqo kutipunki, kawsayniykitaj chiriyapuspa jinan, 

manataj ni imapipis kawsayniykiqa ujinayaspa jinachu. Kay chay jucha 

tatasninchejmanta herenciata jina jap’esqanchej jintaqa jap’iwanchej 

 
18 Pusariy Jatunchay: Glorificar 



48 
 

“Tukuyninchej ovejas jina chinkaraporqanchej sapa ujtaj munasqanchej ñanta 

riporqanchej” (Is.53:6). Diospa palabran niwachej kay herenciata jap’isqanchejqa 

imaymanamanta sapa ujpaj kawsayninpi rikuchikun, kanman rejsisqa juchakunapi,  

imaraykuchus mana tukuy juchakunawanchu kikin kallpallawantajchu sapa ujtaqa 

juchaqa juchaman urmachiwanchej. 

Cain kamachipis hermanonta allin rishasqanta qhawarqa chayrayku paypata 

sonqon rumiyarqa, chaytaj runata wañuchiyman aparqa. 

David kamachipis way runaj warminta munapayarqa chayraykutaj 

munapayasqanrayku juchaman urmarqa. 

Saul kamachipis Diospaj contranta oqharikurqa jinaspa yatirita mask’aj rirqa 

wañusqakunamanta tapurikunampaj. 

Judas kamachipis saqellarqa qolqe munay paypi wiñananta chaj kajtin jesustaqa 

vendeykurqa kinsa chunka qolqellapi. 

Pedro kamachipis  runakunata manchhachikusqanrayku jurarqa manapuni Jesusta 

rejsisqanta. 

Ajinamanta Diospaj Palabranpi askha chijllaykunata imaymanamanta juchapi 

urmasqankumanta yachakullasunmanpuni. 

¿Rejsinkichu juchaykita? Ichapis juchayqa mana ujllachu manaqa ashkha niwaj. 

Uyariy ñawiytaj kay Isaias 53:6 chijllaypi qelqesqa kasqanta “Tata Diostajri 

tukuyninchejpa juchasninchejta payman q’epiriykucherqa”. Luterotaj nin, Señorqa 

Jesucristoman tukuy juchasninchejta churaykurqa. 

Kunanqa unanchariy yachasqaykita juchasniykimanta, jinataj amapuni qonqaychu 

Diostataqa tukuy imata yachasqanta, chaytapis qanqa juchaykimanta aycha millay 

kawasayniykimanta imaqa pisisitullata yachanki, chaymanta tukuy imata 

juchaykimanta  yachasqaykita Tata Dios yachasqantawanqa jap’iytawan 

Jesucristoman q’epiriykucherqa jucha jina noqanchejrayku kashajtin. 

Juchasniyki Jesusman q’epiriykuchisqa kanampajqa mana qan juchasniykita 

Diosman willakusajtiykichu q’epiriykucherqa, manaqa Jesus kay pachaman 

yaykumuytin Diospaj qolachina corderon jina chaypiña q’epirichisqa karqa, 

chayrayku Juan Bautista Jesusta rikuytawan nerqa “Kayma Diospa corderon, 

runaspa juchanta apaspa pichajqa” chaytaj ninayan kay pachapi tukuy runakunaj 

juchanrayku kunan kawsakujkunaj juchanrayku kawsarqanku paykunaj 

juchanarayku kawsanqanku paykunaj juchanrayku, juchasninkuta pichanampaj 

jamurqa 

Jesusqa Adanpata Davidpata, Pedrojpata, Mariajpata juchasninta qepinan karqa, 

juchasniyta, juchasniykita chayraykutaj “Payqa t’ojsisqa karqa Diospa contranta 

oqharikusqanchejrayku juchanchejrayku tukuy kuerpon t’unasqa karqa”. 

Kunantaj Diospa palabranqa willasunki juchasniyki sapa p’unchay mana 

saqesunkichu manataj atipayta atinkichu, ari, chaykunatapis Jesusman 

q’epiriykucherqa. Paytaj kuentanchismanta nanayta muchurqa, yawarninwantaj 

juchataqa Diospa ñawpaqenmanta qhechurqa. 

¿Juchasniyki q’epirisqarajchu kashanki? ¿Tata Dios juchachakusqaykimanta 

jasut’inta watijmanta mañasuyta atinmanchu? Manaña mañansunkiñachu 

imaraykuchus Diosqa cheqan justiciata ruwajmin. 

Uj hermano nisqa, “demanda nisqa tukukujtinñaqa manaña watijmanta juicioman 

apaykusqa kanmanñachu”. 

Manallataj Diospa Palabranpis mañanñachu pagakunanta iskay kutitaqa. Allinta 

qhawarispaqa cheqa juchakunamantapunitaj parlashan: llullakuymanta, 

qhenchachakuymanta, chejninakuymanta, sajrata ruwayllapi yuyaymanta,  

herenciata jina juchata  jap’isqanchejmantapis. 

Chiriyasqa sonqoykita, mana kasukuj sajra sonqoykita, mana jayk’aj uj jinayachiyta 

munaj sonqoykita, rumi sonqo kayniykitapis Jesusman q’epiriykucherqa. 

Kawsayniykipi tukuy imapi pantasqaykita,  tukuy ima mana allin kaj Diospaj 

ñawpaqempi kasqaykitapis, juchachakusqanchejtapis. 

Tukuyninta payman q’epiriykucherqa. Isaias 53:10 nin Tata Diosqa munarqa pay 

ñak’arichisqa, t’unasqataj kananta, imaraykuchus salvacionta jaywanawanchejpaj 

sapan ñan kasqanrayku. 

¡Uyariy kacharichisqaña kanki¡ Señor kikin Jesusta juchata jina qhawarqa 

noqanchejrayku, Diospa ñawpaqempi cheqan runapaj khawasqa kananchejpaj. 

Tapukuykuna yachakusqanchejta mana qonqanapaj 

1. Imatataj supay mana munanchu unanchananchejta 

2. Tata Dios kikin juchasninchejta Jesuman q’epiriykucherqa wakin juchata, 

chayri tukuy juchasninchejtachu 

3. Diostatapuni Jesucristotaqa jasut’iyta munarqa imaraykuchus salvación ñan  

sapan kasqanrayku  cheqachu  manachu. 

4. Pinejllatataj kunanqa Diospaj ñawpaqempi  cheqampaj qhawasqa kanchej. 

 

 

 

 

JANAJ PACHAMAN YAYKUNAYKIPAJ JINACHU KANKI 

“Juchasapata cheqan runapaj rikhurichejpi”.  

Romanos 4:5 

Tata Diosqa juchasapata cheqan runapaj rikhurichisqanta nin, mana ni ima 

ruwayniyujta Diospaj ñawpaqempi kajta, kaytaj evangelioj sonqon kashan. 

Ima ninayantaj sajra runa kay? 

Kay khuyakuyniyuj sonqo nisqa palabrataqa,  manaña anchata kuna kunanqa 

apaykachakunchu, jinapis Diostataqa munanpuni khuyakuyniyuj sonqo  

kananchejtaqa. 

Diostataqa mana munanchu sajra runa kananchejtaqa. Sajra runaqa Diospaj 

contranpi kashan, yuyaypi, palabranpi, ruwaynimpi ima. Diospaj palabranman 

jinaqa qanpis jinapuni kashanki. Kay pachapitaj jinapuni paqarikurqanki, ichapis 

kay jina kajtiyki imaymana ñak’ariykuna jamushunki, ichapis juchasapa kasqaykita 

unanchanaykipaj. 

Juchawan maqanakuyta munarqanki, saqepuyta ima, chaymanta sajramantapis 

Tata Diosman karunchakapusaj nerqanki, ichatajpis cristiano jina qhawasqa 

kanaykiraykupis imaymana muchuykunata qan kikiyki churakurqanki, chaytaqa 

mana yuyayniyuj sipaskunapis ruwarqanku, manataj aceiteta lamparankupaj 

apakusqankuchu (Mt. 25:3), jina kajtimpis manapuni creeyta atirqankichu Tata 

Dios tukuy ima allinchasqaña nishajtimpis, imaraykuchus reparakurqanki sonqoyki 

rumiyapusqanta chiriyapusqantataj. Chaymanta Juchapis kawsayniykipi atiyniyuj 

kasharqa, yuyasqaykipi munasqaykipi atiyniyuj kasharqa. Ari, Diosmanta 

mañakushajtiyki palabranta uyrikushajtiykipis  yuyayniykiqa karupi waj yuyaykunapi 

yuyasharqa ichapis juchaqa punkupi kasharqa. 

¿Ichapis Tata Dios jaywasunkiman sonqochayninta juchasniykimantapis 

panpachayninta, mana ni ima ruwayniykita Diostataman jaywanayki kajtinqa? 

¿Tata Dios qanta salvasunkimanchu, cristiano jina kawsakuyta mana 

atisqaykipipis? 

Señor kaykama pusarisusqanqa allimpuni, Diospa Palabranwan nisqanwampis  uj 

yuyaylla kasqaykiqa allimpuni, Diospaj Palabranqa sajra runa kasqaykita nisunki, 

manataj Diospa ñawpaqempiqa ni ima ruwayniyki llimphuchasqachu kasqanta 

nisunki. 

Jina kajtimpis kay rijch’arichiy nisqaqa wakin runakunaj kawsayninpiqa, 

unaysitutasina muchuna tiyan. 

Ashkha runakuna, cristiano jina qhawasqa kanankupajqa imaymana 

ruwaykunaman churakunku, ayuno nisqata ruwaspa yuyayninkuman jina junt’ay 

munaspa, jina ruwasqankuwantaj Diospaj ñawpaqenpi munanku rikuchikuyta, 

chantapis Diospaj qhuyakuynimpipis juchas panpachaynimpipis atienekullankutaj 

ajinamanta mana junt’ay atisqanku junt’akunanta yuyanku. 

Ka jina runakunaj kawsayninkuqa punku kichasqa jina,  imata runakuna ruwananku 

tiyan chay mink’ayman, imallatapis ruwayninkuwan junt’aspa ruwasqankurayku 

imallatapis jap’iyllatataj munanku, cheqa cristianos kanankupajpis.  

Ichapis qampis kayjinata ruwayta munarqanki, unancharijtiykitaj wasi 

sayarichisqaykiqa k’ala thunisqapis kanman jina, ninkitaj: mana atikunchu, mana 

noqapajqa salvación kanmanchu, noqaqa mana ni jayk’aj Diospaj munasqanman 

jina kaymanchu. Chaymanta supaytaj sonqoykipi nisunki “ari mana ni imata 

ruwaytaqa atiwajchu, qanqa uj jina kanki wakinkunamantaqa nispa”. 

Jina kajtimpis, yachanayki tiyan sajra runa kasqaykita, Diospaj palabranpis jinapuni 

kasqaykita nisunki, juchasapa kasqaykita, Tata Dios kikin imata sayachiyta 

munasqaykitapis thunirparin, juchasapa kasqayki yachakunampaj, imallatapis 

ruwasqaykipis salvacionniykipajqa mana valorniyuj. 

Uyariway, mayqen runakunajtachus ni ima ruwaynimpis kanchu, jinapis paykunaqa 

juchasapata llinphuchajpi creenku chayqa, paykuna mana juchachasqaschu 

kanku, Diospaj ñawpaqempitaj mana juchayuj janaj pachaman yaykunankupaj. 

Jina kanku. 

Allinta kayta yachay, Tata Diosnejllata cheqan runapaj qhawasqa kanchej, paylla 

juezninchej manataj wajqa kanchu. 

Kuraj sacerdote Josue sutiyoj Diospaj ñawpaqempi ch’ichi p’achanwan p’achallisqa 

sayasharqa (Zc.3:3), juchasninrayku ch’ataykusqa  kasharqa. Qanpis kikillantaj 

Diospaj ñawpaqempi kashanki, ¿imatataj Tata Dios Josue juchasapawan ruwarqa? 

mana ni imawan jark’akuyta aterqachu, ¿wijch’uchikamurqachu Diostataj 

ñawpaqenmanta? Mana, Qelqesqapi nisan uj Angel, Señorpaj kamachin, Jesuspaj 

sutimpis chayllataj Mauk’a testamentopi, kay angeltaj kamacherqa ch’ichi 

p’achanta orqhokunanta Josuemantaj nerqa: “Qhaway juchasniykita qhechuyki. 

Kunantaj kamachisaj k’acha  mosoj p’achawanñataj p’achallichisunankuta nerqa” 

(Zc.3:4). 

 

 

Kikillantataj Señorqa qantaqa p’achallichusunqa  pisichikuyniykipi wajchayayniykipi 

Jesuspi atienekunki chayqa. ¡Riy ari pisichikuyniykiwan Jesusman¡ imaraykuchus 

pay nerqa: Noqaman januychej, tukuy sayk’usqas kajkuna, llasa q’epiyujkuna ima, 

noqataj samarichisqaykichej nispa (Mt.11:28). Pay ari cheqan runapaj qhawasunki. 

Cheqan runapaj khawasqa19 kayqa, janaj pachapi Tata Diospaj wasi tiyakunampi 

apakun, manataj sonqoykipichu apakun. Tata Diostaj nisunku Cristoj 

yawarninrayku cheqan runapaj qhawasqa kanki nispa, imaraykuchus Jesus 

yawarninwan pagarqaña (Ro.5:9). Chayraykutajmin tukuy juchasniyki 

llimphuchasqaña Señor Jesucristoj yawarnimpi, tukuy sajra ruwasqasniykipis 

pampachasqaña, chay ch’ichi p’acha p’achallikusqaykitapis qhechusunkiña 

manañataj churakusankiñachu (Ro. 4:8). 

Manu kasqaykiqa junt’asqaña janaj pachapi, Jesusnejta. Chaytaj Tata Diospaj  

cheqan kaj juicionqa, cheqampaj qhawasqa kasqaykitaj astawanraj. Kay tukuy 

imatataj  ni imata ruwasqaykiraykullataj Jap’inki (Ro.4:6). 

Tata Diospaj Palabranqa cheqan runa nijtinqa oqharin, pichus Diospaj leypa 

ruwayninta tukuyninta junt’ajta, chay runa junt’ajtaj mana juchallamantachu 

karunchakun, manaqa tukuy ima ley nisqantapis junt’allantaj: “Señor Diosniykita 

munakunki tukuy sonqoykiwan, tukuy almaykiwan, tukuy yayayniykiwantaj, runa 

masiykitataj qan kikiykita jina munakunki” (Lc. 10:27).  

Diospaj Palabranqa uj runallata cheqan runa kasqanta oqharin. Chaytaj Jesucristo. 

Payqa leypaj nisqasninta junt’arqapuni. Paytaj cheqan mana pantayniyuj 

imaynachus Tatanchejpis cheqan mana pantayniyuj jinallataj. 

Diostata sajra runata cheqan runapaj qhawajtinqa, Jesucristoj justician t’inka jina 

jaywasqa juchasapaman. Profeta Isaias chaymanta parlashan nintaj: 

“imaraykuchus  payqa salvación p’achawan p’achallichiwan nin” (Is. 61:10). 

 
19 Cheqan runapaj qhawasqa kay: Justificado 

Ñawirillasunmanpuni chayqa, Romanos 5:18 qelqapiñataj qelqesqa kashan 

“Jesucristoj cheqan ruwasqanqa tukuy runasta juchachasqa kaymanta kacharichin 

kawsaytataj qon” kay regalotaj Diospaj justician (Ro. 5:17) Cristoraykullataj Diospaj 

ñawpaqempiqa cheqan runapaj khawasqa kanki. 

Chayrayku uj runa nerqa pichus mana yachakunchu,  justificacionmantaqa nerqa, 

“Tata Diosqa qhawawanchej Jesucritopi manapis jayk’ajpis juchallikusunmanchu 

karqa jinata  

Chay mosoj p’acha Josue kamachi p’achallikusqan p’acha, chay p’achatataj 

Jesuspi creesqaykirayku t’inkata jina qampis jap’inki. 

“Kunanqa mana ima juchachaypis kanchu Cristo Jesuspi kajkunapaj” (Ro. 8:1) 

Tukuchanapajñaqa, kay yuyaychakuykunata yachakusqanchejqa  qampaj, ñapis 

yachankiña evangelioj sonqonmanta, jina kaytimpis atienekurqanki 

ruwasqasniykipi, imata junt’anaykipi ima. 

Jina kajtinqa, Señorqa Sajra runatapis Señor Jesucristopi atienekujtenqa cheqan 

runapaj khawasqa kasqanta yachanayki tiyan. Kaytaj sonqo tiyakuyta 

jaywasunkiman, nanasqa llakisqa sonqoykimanpis samariyta jaywasunqa. 

Kay cheqampaj khawasqa kayta, Diospaj t’aqasqa kaytawanqa Jesuspi 

creesqaykiraykulla t’inkata jina jap’inki, manataj ni ima ruwasqaykiraykuchu, 

qhuyakuyninraykulla, mana qan jap’inayki kashajtin jap’inki, qampatataj wiñaypaj. 

Tapuykuna yachakusqanchejta mana qonqanapaj 

1. Imata ruwaspa ruwayniykiwan yapariyta atiwajchu salvacionman 

2. Aycha millay kawsayninchejta noqanchejpi tiyakujta maqanakupi 

atipasunmanchu. 

3. Cheqan runapaj qhawasqa kajtinchej Tata Dios ujtawan cuentata 

mañawasunmanchu. 

4. Señor Jesucristoj yawarnin tukuy juchamanta pichawanchej  cheqachu 

manachu. 

 

 

 

 

 

 

 

 

 

 

MANA CREEYTA ATINICHU 



58 
 

Señor Jesuspi creey, qantaj salvasqa kanki, familiaykiwan ima  

Hechos 16:31 

Mana yachakunichu cristianochus kani manachus chaytaqa. Mana creeyta 

atinichu. 

Runakunaqa kay tapukuykamalla chayanku, Diospaj palabranta uyarishajtinkupis, 

creeytapis munanku. Wakinkunatajri sonqonkuta tiyaykuchispa iskayrayaypi 

kawsanku suyankutaj imapis allillan kananta, manataj jayk’ajpis uj chhikitallampis 

sonqompeqa creeyqa kanchu. 

¿Kayjina kajkunamanta ujninchu kanki? 

Rijch’arinayki tiyan, Jesusmantaj qayllaykukunayki tiyan. Paylla Palabranwan 

Santo Espiritunwan ima creeyta sonqoykipi rikhurichinqa. 

Manachu Diospaj Palabranqa Jesuspi creeyman sonqonchejta aysariwanchej? 

Imatataj Diostata ruwan noqapiri, chaymanta imataj noqaypata ruwayniyri, Jesuspi 

kawsaj creeymanta parlashajtinchejri? 

Ari kay tapukuykunata allinpuni tapurikuyqa. 

Diospaj Palabranqa niwanchijpuni salvacionqa qhasilla kasqanta, 

juchasninchejmanta pampachaytataj Jesusllapi  creespa jap’inchej. 

Mana pipis Diospa ñawpaqempiqa chheqan runapaj qhawasqa kanmanchu imata 

ruwasqanraykuka, chayrayku evangelioqa qanman chayamusunki nisunkitaj: 

jamuy imaraykuchus tukuy ima wakichisqaña nispa. 

Imatataj qan ruwanayki tiyan? 

Atiwaj karunchakuyta Diostata wajyasasusqanmantaqa, chantapis  

karunchakullawajtaj evangeliomanta salvación Jesucristollapi kasqanmanta, 

sonqoykipi evangelio mana willasqa kanampaj. Chaymanta watijmantapis 

Chinkayman kutirikapullawajtaj (He.10:39). Mana creeyta munayqa Diospaj 

Palabranman jinaqa, mana creey munay evangeliopi kashan, mana creey munay 

Jesuspi, (Jn. 3:36). Diospaj ayllunqa Egiptomanta llojsimojtinku mana chayayta 

aterqachu maymanchus Tata Dios chayanankuta nerqa chaykamaqa, 

imaraykuchus juchawan engañachikurqanku manataj Diospaj Palabranpi 

creerqankuchu (He.3:18-19). Palabranta uyarisqankuqa qhasipaj karqa. 

Paykunapeqa Diospaj palabranqa mana imatapis ruwarqachu, mana tukuy sonqo  

creespa uyarikusqankurayku (He. 4:2). 

Diospaj palabranqa parlan: sajra mana creej sonqoyoj kajkunamanta, Diosmanta 

karunchakujkunamanta ima (He.3:12). 

Jina kajtin kaymanta yachanchej, qampaj ruwayniykiqa mana karunchakunayki 

Tata Diospaj qhuyakuyninmanta evangelionmantawan. 

Imaynamantataj runaqa feyniyoj kayta atinmanri? 

Diospaj Palabranqa sut’ita nin, pikunachus feyta kap’ejkunañaqa, evangeliota 

uyarirqanku “uyarisqannejta runaman chay creeyqa jamun, uyarisqantaj Cristoj 

palabrannejta jamun” (Ro.10:17).  

Pablo kamachi evangeliota willashajtinqa payqa sut’ita gálaciamanta kajkunaman 

Jesuscristo chakatasqa kasqanmanta willarqa, Galaciamanta kajkunataj Santo 

Espirituta jap’irqanku. Chaytaj ninayan uyarikuy tukuy sonqo creey sonqowan (Ga. 

3:1-2). Chayrayku feyqa Diospaj “qhasilla jaywasqan” mana runajpata ima 

ruwasqanchu (Ef. 2:8).  

Diospaj palabranmpi nin: kay pacha runasqa tukuy yachayninkuwan Diosta mana 

rejsiyta aterqankuchu, chayrayku Diosqa yachayninman jina, payman allin 

rijch’ayninman jina, paypi creejkunata salvarqa wampu thawti willaynejta 

(1Co.1:21) chayllamantataj Jesucristopis Mateo qelqapi parlallantaj Mateo 11:25 

Tatay, janaj pachajta kay pachajtawan Señornin, “jatunchayki, imaraykuchus kay 

imasta pakayqorqanki yachayniyuqkunamanta yuyayniyuqkunamantawan 

wawasmantaj willarqanki”. Chaymanta nillantaj “mana pipis churinta rejserqachu; 

Dios Tatalla rejserqa, Diostatapis nillataj pipis rejserqachu; Churillan paytaqa 

rejserqa, pikunamantajchus Chureqa  rejsichiyta munan, chaykunaman”. 

Qan kayta yachajñaqa, mana sut’inchaytaqa atiwajchu imaynamanta creeyta 

jap’isqaykimantaqa, manaña ni imanayta atisqaykipi Jesusman rerqanki 

pisichikuyniykiwan. Chayllaman chayamusorqa tukuy imataj wakichisqaña 

kasqanta rikuchisorqa. K’anchaytataj qhawarqanki Tata Diospaj palabranta 

uyarisqaykinejta, ichachus uj alabanzata takisqaykinejta kay takiytataj unayña 

yacharqanki, manaqa chukusqamanta Diospaj Palabranta uyarikushajtiyki 

kacharichisqa karqanki k’anchaytataj rikurqanki, chay juchasapaj cuentanmanta 

cruzpi chakatasqa Jesucristo wañushajta rikurqanki chaykama chayarqanki. 

Chayllaman mana creey atisqaykiman Santo Espiritu evangeliota sut’inchasurqa 

creeymantaj chayarqanki. 

 

 

Diospaj palabran nin: “Palabraqa qayllaykipi kashan, simiykipi sonqoykipitaj, 

chaymin creeymanta yachachisqayku palabraqa” (Ro.10:8). Jesusmanta 

profetaspa willasqankuman jinapuni karqa, imaynatachus uj k’anchay laqhapi 

sut’iyanankama k’anchan, jinallatataj k’anchanqa sut’iyay Chaska llojsimuspa, 

sonqoykichejpi k’ancharinankama (2P.1:19).  

Chayrayku Jesusmanta parlayqa cruzmanta parlay kashan, qantaj kaytaqa 

uyarinayki ñawinayki Espiritu Santopis k’anchasunanta mañakunayki tiyan. 

Chaywanqa chayllaman nina chispa jina sonqoykipi jap’ikunqa, imaraykuchus 

feeqa atienekuy Jesuspi kay feetataj evangelioqa almaykipi rikhurichin. Kaytaj 

sonqota aysasunki pay sapan k’ata salvasujniykillamanta wajyakunaykita, 

cheqanpaj qhawasujta jina, mana juchayujta jina Diospaj ñawpaqempi. 

Chayrayku Diospaj palabranqa: “creey Señor Jesuspi” nin   

Kawsasaj feeqa chaymanta salvaj fe imaqa, cheqamantapuni kawsaj feeqa 

maypachachus kay kawsaj fee salvadorman q’ewiykukujtin, maypachachus 

wajyakujtin Jesusta, chaypiraj yachakun cheqamanta fee kasqanqa. 

Jina kajtimpis, kay creeyqa kallpayujpunichu? cristianoj sonqonman 

cheqamantapuni salvasqa kasqantapuni unanchayta jaywanpunitajchu? 

Diospaj palabranqa wakin kutisqa iskayrayaymanta parlan, jina kajtimpis 

iskayrayayqa mana feepaj contranchu. Feepaj contranqa enemigon imaqa mana 

creeyta munay. Qelqesqapi Abranmanta parlashan, “Abranqa  manallataj 

iskayrayarqachu manapis creenmanchu jina astawampis creerqapuni  Dios qosaj 

nisqampi, creeypitaj kallpachakurqa Diosta yupaychaspa tukuy sonqo (Ro.4:20). 

Chayrayku pichus munan mask’ayta sut’i kanampaj imaynapuni kasqanta creeyqa, 

kayqa atinman jap’iyta salvakuj feetaqa iskayrayaynin kajtimpis. 

Creejqa iskayrayasqa phutisqataj kayta atinman, evangeliotaj mana atinmanchu 

sonqochayta nitaj kusichiyta manataj kalllpachaytapis, chaywampis jina 

kashajtimpis, Jesus jina kayta munanman chayqa, Jesuspa sutintataj pisi kallpayoj 

kashajtin oqharin chayqa, nisunman paypataqa cheqamanta salvaj creeyniy 

tuyapusqanta, imaraykuchus sonqonqa Jesusman atienekusqanrayku. 

Imaynatachus brújula nisqa janaj patamanpuni q’ewiykukun, kikillantaj fee salvajqa 

Jesusman q’ewiykukun wajyayninmantaj. Chayrayku pijpatachus kawsasaj 

creeynin tiyapun chayqa, atinman niyta Pedro kamachi jina “Señor qan yachanki 

tukuy imata, qan yachanki munakususqayta nispa”. 

Santo Espirituj poqoyninqa  Jesusta munakuy, munakuyqa q’ewiykukun pitacha 

munakunchis chayman, paywantaj munanchispuni kakuyta. 

Tapukuykuna yachakusqanchejmant mana qonqanapaj 

1. Pitaj noqanchejman creeyta jaywawanchejri. 

2. Imaraykuta mana creeyta atinchischuri 

3. Imata uyarispataj creeyta jap’isunmanri. 

4. Pimantataj Diospaj palabran willakuna tiyan creeyta jap’inapaj. 

 

IMAYNAPI YACHAYMAN SALVASQAPUNI KASQAYTA 

Kay imasta qhelqamuykichej qankunaman, pichus Diospa churimpi 

creejkunaman, yachanaykichejpaj wiñay kawsayniyoj kasqaykichejta 

1Juan 5:13 

Salvasqapuni kasqayta yachayqa, tukuy imapis allillan qampiqa mana chayta 

yachaychu, manaqa Jesuslla pay sapallantaj salvasujniyki imayna kasqaykipipis 

salvasujniyki kasqanta yachay, salvasqapuni kasqaykita yachaynimpaj saphinqa  

mana sonqoykij willasusqanta uyariychu nitaj kawsakusqasniykita reparaychu. 

Manaqa salvasqapuni kasqayta yachaynimpaj saphinqa, evangelio imatachus 

nisunki  imatatajchus Dios qanrayku ruwarqa chayta yachay. 

Salvasqapuni kayta yachayqa mana Dios qampi imata ruwasqanta chayta 

yachaychu, qampi creeyta sayachisqanchu, kawsayniykipi junt’akusqantapunitaj 

munaynin mana chayta yachaychu. Salvasqapuni kayta yachayqa, creey kay 

creeytaj Jesuspaj qhapaj yawarninrayku Diospaj ñawpaqempi cheqan runapaj 

qhawasqa kasqanchejta chayta jap’ej. Kay fenejtataj Tata Diosqa qampi llank’ayta 

qallarerqa payllataj tukuchanankama llank’allanqapunitaj Jesucristoj kutimunan 

p’unchaykama. (Fi.1:6). 

Creey salvasqamanpuni pusajqa mana tapunchu: imatataj sonqoy nisanri? 

Imatataj sonqoy willawasanri? Yachaspa imaynachus jucha kasqanta Diospa 

wawan kaymanchu?, juchaj jasut’inpis sapa p’unchas kawsayniypi imayna 

kasqanta yachaspa Diospa wawan kaymanchu, kawsasaj feeqa jap’ichisqa kasan 

Jesusman jinataj paymanta parlaj palabranman ima, nintaj: ¡qelqesqa kashan, 

qelqesqallataj kashan nispa¡ 

Salvasqapuni kayta jap’inampaj, imataj runakunata jark’anmanri? 

Diospaj palabran parlan purajman cojos jina purijkunamanta: Manachu 

yachankichej kay pachaj yuyayninman jina kawsakojqa Diospa contran kasqanta 

(Stg.4:4). Chaymanta parlallantaj; mana pipis atinchu iskay patronesta ujllapi 

sirviytaqa, imaraykuchus ujninta chejnenqa, ujnintataj munakunqa (Mt. 6:24). 

Señor wajyasujtinqa, uyarinayki tiyan. Mana lojt’uman mana uyarukuj jinaqa 

churakuwajchu. Ajllanayki tiyan ujllata pitachus munanki sirviyta chayta. 

Diospaj palabran parlallantaj; Diospaj wawasnin jina kawsakuyta munaspa 

maqanakujkunamanta. Kay maqanakujkunataqa Bibliaqa sutichan “espiritual nisqa 

wata kamachin” manaqa “fariseísmo nispa” sutichan, paykunaqa yuyasqankuman 

jinalla munanku cheqampaj khawasqa kayta, manataj Diospaj cheqan kaynimpa 

uraman churasqa kayta munankuchu (Ro.10:3). 

Kay jina nisqamantachu jap’ikushanki? 

Ichachus munasankipuni yachayta, imaynamantataj Diospaj wawanmanpuni 

chantapis cristiano jina nisqa kawsayman chayaymanri nispa, chaymanta ichapis 

cristiano nisqa familiapi wiñakurqanki kawsakurqanki, qampajqa kay cristiano nisqa 

familia uqhupi kawsakuyqa allillan karqa. Palabran willakusajtintaj uyarirqanki 

tariparqankitaj cristiano kayqa mana pantarispa jina kawsakuy kasqanta: 

mañakuspa oracionpi, palabranta ñawispa, Diospa palabranta uyarispa, k’uchi 

k’uchitataj llank’aspallapuni iglesianpi, juchamanta karunchakuspa kay pacha 

aycha millay kawsaymantataj t’aqakuspa, junt’anaykipunitaj karqa kurajkuna 

nisqankutaqa, kayta ruway kayta mana ruwaychu nisqankutaqa. 

Phutikunapaj jina kay imasta uyariyqa, cheqamantapuni iglesiapeqa ashqha 

willaykuna tiyan palabranmanta willakusajtin imata ruwaspa junt’anamanta 

willaykuna, astawanqa wawaspaj, waynaspaj ima, imallatapis kallpanwan 

ruwayman pusarij, chay kajtin espiritualmente nisqa wata kamachin jina kashanku.   

Jina kajtinpis reparakunkicha Dios kikin mana allimpichu kawsachisusqanta  

kallpallaykipi atienekujtiykiqa, Diosqa p’akiyta munan imallatapis ruway atisqaykipi 

atienekusqaykitaqa.  Sonqoykitapis tiyaykuchiyta munanki chayllaman imaymana 

yuyaykuna jamullantaj, chaymanta nillankitaj  kunanmantapacha munani cheqa 

cristiano kayta nispa, chayllaman mana atinkichu juchaj atiynin astawan kallpayuj 

qampi kasqanrayku, chayraykutaj sarusqa jina mana kallpayujtaj tarikunki, 

oracionllapi kakuy kawsayniykipis chiriyapun. Mañakunkitaj Dios yanaparisunanta, 

manataj uyarisunkichu. Diostataqa mana yanaparisunkimanchu manataj 

munanchu yanaparisuytaqa cristiano jina kawsayniykipiqa. Diostataqa munan 

wañunaykita, kaytaj niyta munan; qan kikiykipi imata ruwayta munasqaykipi 

atienekusqaykita chinkachinaykita munan, Dios munan tukuy ñankunaj 

punkusninta wisk’ayta, rikuchisunampaj Diospaj leypaj ruwaynimpis ni imata 

ruwayta atinmanchu qanwanqa (Ro.8:3) kay jina kasajtiyki evangelioqa atinman 

pusarisuyta  mosoj kawsayman.    

Jina kajtenqa kaymanta yachanchej Atienekuyniyqeqa salvasqapuni kayniyqeqa  

pantasqa saphipi kashan, wasita oqharirqanki qan kikiykipi, ruwasqasniykipi 

atienekuspa Diostaj kayjina kasqaykipi junt’ananta munarqanki, jina kajtimpis 

yachanayki tiyan salvasqapuni kayqa saphichasqa kashan, evangelio Jesusmanta 

imata nisasqampi. Diospaj palabran nin salvasqaña kasqaykita, mana 

ruwasqaykiraykuchu, manaqa uyarisqaykiraykulla. Tata Diospaj palabranqa nin 

“uyariwaychej kawsanaykichejpaj” (Is. 55:3). Salvasqataj kanki uj sapan willayta 

uyarisqaykiraykulla, chay willaytaj cruzmanta parlan,  jamusqanmanta, imatachus 

ruwasqanmantawan, imaraykuchus evangelioqa tukuy ima wakichisqaña 

kasqanmanta willakun, junt’asqañataj kasqanta, Jesucristoqa uywa wañuchisqa 

q’olachina jina juchasninchejrayku jaywasqa karqa (1Jn.2:2). Pay kikin cuerpompi 

juchasninchejta k’aspi cruzpi aparqa (1P. 2:24). Diosri noqanchejrayku Cristota 

castigarqa kikin juchapis kanman jinata (2Co.5:21). Payqa t’ojsisqa karqa Diospa 

contranta oqharikusqanchejrayku. Juchanchejrayku tukuy cuerpon t’unasqa karqa. 

Jinapis pay kastigasqa kasqanrayku sonqo tiyakuyta apamuwarqanchej (Is. 53:5). 

Ni imaynamanta salvakuyta atishajtinchej, maychus tiempompi cristo wañurqa 

juchasaparayku (Ro. 5:6).  

Tata Diospaj palabranta uyarisajtiyki ñawisajtiykiqa, imata ruwanamanta 

junt’anamanta chayta astawanqa uyarinki jap’eqanki ima, Jesucristomanta  

parlashajtintajri chaytaqa saqellanki chinkarijta mana unanchankichu, allin 

kasqanta mana allin kasqantapis unanchanki, chayta yachanay tiyan niwaj ima, 

jina kajtinqa cheqa kajtaqa manapuni unanchasankichu chayrayku almaykiqa 

yuyayniyki imaqa wisq’asqa punku jina kashan. Santo Espirituqa qhawanaykita 

unanchanaykitataj munashan, imatachus Jesusmanta parlasasqanmanta, 

imaraykuchus Santo Espirituj ruwayninqa Jesucristota jatunchay. 

“Imatachus ñawi mana rikurqachu nitaj ninri uyarirqachu, nillataj sonqonkupi 

yuyarqankuchu chay imastaqa Dios wakicherqa payta munakujkunapaj, chay 

imastaqa Dios rejsichiwanchej espiritunejta (1Co. 2:9-10).  

Chayrayku Pabloqa willarqa Jesucristo cruzpi wañusqanmanta, Corinto llajtapi 

tiyakujkunata creeyman pusanampaj, chaymanta kay creeypitaj sayakunankupaj 

jap’ikunankupajtaj salvasqapuni kayta. 

Diospaj palabran kicharikujtinqa, k’anchay jina (Sal.119:130). Jesucristo 

yuyayninchejta kicharijtintajqa atisunman Diosmanta qelqesqata unanchayta (Lc. 

24:45). Chaymanta salvasqapuni kasqaykitapis tarinki, imayna kasqaykipipis 

Diospaj wawan kaytapis tarillankitaj, Jesucristomanta uyarijtiyki, ñawijtiyki, 

unanchajtiyki, takijtiyki imaqa, kacharichisqa kanki, salvasqa kanki 

Salvawajninchejmanta uyarisqaykirayku (2Ti.1:9). Sonqo tiyakuy jaywakujmantataj 

Sonqo tiyakuyta jap’inki (Ef. 2:14). 

 

Tapukuykuna yachakusqanchejta mana qonqanapaj 

1. Imaynapi yachayman cheqanmantapunichus  salvasqa kani chayta 

2. Imataj jark’an cheqamantapuni salvasqa kanayta 

3. Imakunatataj noqa kikiymanta chinkachinay tiyan salvacionta jap’inaypaj 

4. Santo Espiritu pimantataj munan uyarinanchejta 

JESUCRISTOLLAMIN TUKUY IMAPIS QAMPAJQA 

Qankunaqa Diosrayku Cristo Jesuspi kashankichej, Cristotaj noqanchejpajqa 

yachay, cheqanpaj qhawasqa kay, Diospaj t’akasqa kay, precionwan 

kacharichisqa kay ima. 

1 Corintios 1:30 

Janaj pachaman chayanapajqa uj sapan ñan tiyan, chay ñantaj Jesus. Kay 

pachapitaj uj sapan sutilla tiyan, kaynijtataj runaqa salvasqa kanman, chay sutiyaj 

Jesus. Payqa kay sutitaqa jap’erqa kay pampachapi paqarikushajtin, imaraykuchus 

payqa ayllunta salvanqa juchasninmanta (Mt.1:21). 

Uj k’ata Dios tiyan, jinallataj Dioswan runata allinyachijpis uj k’atalla, chaytaj Cristo 

Jesus, uj k’atalla tiyan Diospaj corderon chaytaj Jesus. Pay runaspa juchanta 

pichajqa (Jn. 1:29).  

Payqa tukuy imaspa qallariynin, tukukuynintaj. Ñawpaj kaj, qhepa kajtaj, paypa 

ñawpaqempiqa, tukuy qonqorikunqanku tukuy runastaj rimarinqanku Jesucristo 

Señor kasqanta chaynejta Diostata jatunchasqa kanampaj (Fil. 2:10-11). 

Salvacionmanta, runakunaj kusisqa sonqonmanta ima parlashajtinchejqa, Tata 

Diosqa imatachus Jesucristoj ruwasqallanta qhawan. Jesucristoj yawarnillan tukuy 

juchamanta pichawasqanchejrayku. Chaymanta Diosqa cheqanpaj qhawasqa 

kaytaqa juchasapasman jap’ikapunankupaj jaywapun, CristoraykullaTata Diosqa 

kay pachapi runastaqa pay kikinwan allinyacherqa, chantapis jatun kamachejta jina 

kay pachapi paytaqa churarqa. Chayrayku Tukuy sutimpi creejkunaman payta 

jap’ikujkunaman atiyta qorqa Diospa wawasnin ruwasqa kanankupaj (Jn. 1:12). 

Allin kanman Jesucristoman chimpanayki paymantataj jap’ikunayki yachanayki 

ima, chaywanqa yachawaj Jesucristolla tukuy imapis qampaj kasqanta kunampaj 

wiñaypajpis. Chaywanqa Paylla pisichikusqaykipipis junt’achipusunqa. 

Imaraykuchus Jesucristopi kawsanki, Jesucristopitaj atienekunki, tukuy imatataj 

paymanta jap’inki. 

K’anchaymanchus chayanki, nina jinataj kawsayniyki larwarijtinqa. Qanpis kay Tata 

Diospaj palabrantacha tariparqanki Tata Diospaj palabranqa nin; (1Co. 1:26-28). 

Diostajri kay pachapi ajllakorqa pisi kallpayoj qhawasqa kajta, kay pachamanta 

mana walej kajta qhesachasqata, qhasi manakajpaj qhawasqata ima.  

Diostatawan kuska kawsakuymanta parlajtinchejqa, Payqa qhechunawanchej tiyan 

noqanchej kikinchejpi atienekusqanchejta, kikin kallpanchejpi atienekusqanchejta. 

Chaymanta allintapuni  imakunatapis ruwayta yachasqanchejqa askhata 

yanapariwasunman sapa p’unchay kawsayninchejpiqa, chaywanpis kay 

yachasqanchejqa uj jark’achina jina kallanmantaj Diostatawan kuska 

kawsakuyninchejpiqa, chay kajtin jatunchakusqanchisrayku, jina kajtinqa 

Jesucristo kikin thuninan tiyan tukuy imata noqanchej kikinchejpi 

atienekusqanchejta. Wajchas juchasapaj jina Diospa ñawpaqempiqa kananchej 

tiyan, ch’usaj makiwan, makiyki junt’asqawan chimpanki chayqa, 

qharqochikamunki makiykipi mana ni ima jap’irisqa. 

Allinpuni unancharisqaykiqa, Diostataj ñawpaqempi ni ima kasqaykita 

yachasqaykiqa, imaymanamanta pantasqaykitapis yachasqaykiqa, chaymanta 

Jesucristowan kuska purikushasqaykipis  allimpuni. 

Jesucristoqa noqanchejpajqa Tata Diosmanta yachayninchej. 

Samariapi tiyakujkunaqa, Samariamanta kay warmij willayninta uyarisqanku, 

chaymanta, Jesucristoj willaynintapis  uyarispatajqa samaritanokunaqa nerqanku. 

Kunanqa creeyku mana qan willawasqaykuraykullachu. Noqayku kikiyku uyariyku 

yachaykutaj cheqamanta payqa kay pachata salvaj Cristo kasqanta nerqanku. 

(Jn.4:42).  

Maypachachus mask’ayniykipi allinchayta mana tarishajtiyki, qhawasqaykiman 

jinataj cristiano jina mana kawsakuyta atisharqankichu, Diostataqa jamurqa 

rikuchisorqataj Santo Espirito nejta Diospa palabranpi, Jesucristolla salvasojniyki 

kasqanta. Kay jina kashajtiyki Diospaj 18yuyaychaynin sut’inchakusorqa, 

salvaciónqa tukuy ima pisichikusqaykipitajqa Jesucristollapi kasasqanta. 

Paylla noqanchejpajqa Diospaj ñawpaqenpeqa Cheqampaj qhawasqa 

kayninchejqa. Jesucristo nerqa fariseos nisqa uyarijkunata “pitaj juchachawanman 

imallamantapis nispa”. 

Jesucristoqa leypaj kamachin mañasqanta junt’arqa, payqa cheqan karqa, 

juchamanta t’aqasqa, mana juchayuj mana iman imanasqa Diospaj ñawpaqempi.  

Kay tukuy imata jaywapusunki Jesucristopi creesqaykirayku. Diostaj manaña 

juchachasunkichu juchasniykimanta, juchasniykiqa kunanqa karupiña chinkapunña 

Señor Jesucristo Golgota nisqa cheqampi q’olachisqa kasqanrayku. Chaymanta 

Tata Diosqa Jesucristo tukuy imata junt’asqanta qanman jaywapusunki, 

qampatapuni kanampaj. 

Kay cheqampaj qhawasqa kasqanchej, tukuy imata qhawaj Dios yachaj 

ñawisninmanta pakaykusunki tukuy juchasniykitataj qhataykusunki kikin Jesucristo. 

Creesqaykinejtataj mosoj p’achawan jina Jesucristopi p’achallisqa kashanki, 

chayrayku evangelioqa kayjinata nin: “kunanqa mana ima juchachaypis kanchu 

Cristo Jesuspi kajkunapaj” (Ro.8:1).  

Diostata qanta qhawasujtinqa, juchamanta t’aqasqata qhawasunki, llimphuta mana 

imapi juchallikujta jina. Tata Diostaj p’achaykita regalota jina jap’isqaykita chayta 

qhawan,  cheqampaj qhawasqa kayta Jesucristo nejta chayta qhawan. 

Pay karqa noqanchejpajpis juchamanta t’akasqa kayninchej, juchamanta t’akasqa 

kayqa, cheqampaj qhawasqa kay, kaytataj tukuy creejkuna jap’irqanku. 

Qan Jesucristopi atienekujqa, juchamanta t’akasqa kanki, Diospa ñawisninpitaj 

llimphuchasqaña kanki, juchamanta kacharichisqaña kanki Diospa 

kamachisninmanña tukupunchis (Ro. 6:22). 

Jina kaytinqa manaña jasut’ikunaykichu tiyan, manañataj kallpaykiwan 

wiñanaykipaj imata ruwanaykichu tiyan cristiano jinaqa. Ichapis munarqankiña 

jinata ruwayta, manataj junt’ayta atirqankichu sayk’uykullarqanki, kayta Diospa 

palabranqa “esclavitud espiritual nisqata sutichan” ramaqa sapallanmanta mana 

poqoyta  atinchu mana uva sach’api kaspaqa, ajinallataj qankunapis mana 

atinkichejchu manachus noqapi kawajchej chayqa nin Jesucristoqa (Jn. 15:4). 

Pillapis noqapi kajqa, noqataj paypi, chayma ashkhata poqonqa. Mana 

noqawanqa, mana imatapis ruwayta atinkichejchu nin (Jn. 15:5). 

Kayqa Diospaj escuelanpeqa mana jap’eqana jina. Munanchejpuni noqanchej 

kikinchej imallatapis ruwaytaqa, Señor Jesucristopis sapan ruwayta munarqa, 

sapanpunitaj junt’anan karqa. Ruwanaykiqa kunanqa, k’anchaypi purinayki, 

Diospaj khuyakuyninmantataj mana karunchakunayki. Imaraykuchus Diospaj 

khuyakuynin yachachisunki, chay khuyakuynintaj yachachiwanchej  mana creey 

kawsaytaqa qhesachananchejta, kay pachaj sajra munapayayninmantapis 

yachachillawanchejtaj kunan kay pachapi kawsananchejta aychanchejpa 

munayninta atipaspa, cheqanta ruwaspa Diosta manchhachikuspataj (Tit. 2:12). 

Jesucristoman chimpapujtiyqeqa, imachus llasaykusujtapis jucha juchaman 

urmachisunampaj wateqasujtapis qanmanta qhechusqa wijch’un (He. 12:1-2). 

Chayrayku Santo Espiritupis Jesucristota jatunchan, chaymanta paypaj 

rijch’ayninmantaj tukuchishawanchej astawan astawan Diospa jatun kaynin20 

noqanchejpi rukuchikunampaj (2Co.3:18). Jesucristopi atienekusqaykimantapacha, 

pay makisniykimanta jap’isurqa, payllataj munan wiñachisuyta pusarisuyta ima.  

Paylla juchamantaqa kacharichiwanchej. Santo Espirituqa Jesucristo salvación 

obrata ruwasqanta wañushaspa yawayninta juch’asqanwan rantiwarqanchej 

kacharichisqas kananchejpaj chayta rikuchiwanchej (Ef. 1:7). Kunantaj rantisqa 

kanki kacharichisqa kanaykipaj watasqa kasqaykimanta. 

 

 
20 Diospaj jatun kaynin: La gloria de Dios 

Kay kacharichisqa kasqaykiqa kikin Diostata laqhayaypaj atiyninmanta 

kacharichiwarqanchej,  munasqa churimpa reinonmantaj pusawarqanchej 

(Col.1:13). Imaraykuchus churimpi kaspa, presionwan kacharichisqa kanchej, 

juchasninchejtaj pampachasqas (Col. 1:14).  

Kacharichisqa nispaqa, rikuchiwanchej imachus jamunanmantapis, Jesucristo 

ujtawan kitimuyninmanta ima (Lc. 21:28) y Ro. 8:23). Kay kawsasaj 

suyayninchejtaqa Jesucristopi creeyninchejta churajtinchej jap’erqanchej, kunanqa 

payta servinayki tiyan  imatachus ruwanaykita nisurqa chayta junt’anaykikama 

(Ef.2:10). 

Uj p’unchay kay pachamanta pusakapusonqa. Imaraykuchus kay pachapeqa 

forastero kanki mana kay llajtayujchu, llajtaykipuneqa janajpachapi. Uj p’unchay 

Jesucristo pusakapusonqa janaj pacha wiñaypa reinonman, kay kajtin sapa 

waqayniykita pay ñawiykimanta ch’akichenqa manañataj wañuypis qanqañachu ni 

waqay ni phutiy ni nanay imaraykuchus Tata Dios mosojmanta tukuy imata 

wakichenqa. 

Chay pacharaj, Diostata qampi llank’ayta qallarisqanta, chayta tukuchanqa qampi, 

jina kajtintaj kusiymanta takinki corderoj ñawpaqempi kuska juchamanta t’akasqas 

kajkunawan. 

 

Tapukuykuna yachakusqanchejta mana qonqanapaj 

1. Uj sapaj ñan tiyan janaj pachaman chayanapaj pitaj chay ñanri. 

2. Runakunata Diostatawan allinyachejpis uj sapan k’atalla tiyan pitajri 

3. Kay pacha llajtayujchu kanchej chayri  kay pachapi forasterochu 

kanchej. 

4. Uj p’unchay Jesucristo ujtawan jamujtin maymantaj pusakapuwasunri. 

